
Staanân medialookkâmtääid 
ooudâsviikkmõʹšše 
ouddpeâmmast da vuõss- da 
vuâđđmättʼtõõzzâst
Vuäʹppõs taʹrjjad tuʹnne vueʹǩǩmeâldlaid ouddmiârkid da pedagooglaž maalid medialookkâmtääid 
ooudâsviikkmõʹšše ouddpeâmmast da vuõssmättʼtõõzzâst da eeʹǩǩ-klaassin 1-6 ja 7-9. Media lij 
pieʹǩǩ päärnai da nuõri šõddâm- da mättjempirrõs. Digiääiʹj mediâsttõõvvâm õhttsažkååʹddest 
medialookkâmsilttõs lij juõʹǩǩʼkõʹžže taarblaž meersažtäidd. Pukin päärnain da nuõrin lij 
õõutverddsaž vuõiggâdvuõtt mättjed tuʹtǩǩeed media da ǩiččlõddâd media puuʹtʼtummuš jiõčč de 
mättʼtõõttâd staanjõõzz da vaʹstteemvuõđlaž tåimmʼmõõžž media paarâst.

Kovvõõzz da pedagooglaž ouddmiârk vuâđđee Ouddpeâmmplaan (2022), vuõssmättʼtõõzz 
mättemplaan (2014) de Vuâđđmättʼtõõzz mättemplaan vuâđaid (2014). Ouddmiârk stääʹne 
plaanmõõžži meâldlaž mättʼtõõzz da põʹrǧǧe seämma ääiʹj vaʹstteed tõid siltteem taarbid, kook 
päärnain da nuõrin liâ media-aarǥâst.

Mâʹt-a še jeeʹres tääid, medialookkâmsilttõs še ouddan siõmm laauʹǩin. Ouddpeâmmast da 
vuõssmättʼtõõzzâst päärnaž väʹldd vuõsslääuʹǩid mediatääidaid. Päärna medialookkâmtäidd 
ouddan tuʹtǩǩeeʹl da sääʹnteeʹl media õõutsââʹjest, ǩiččlõõddeeʹl da siõreeʹl media puuʹtʼtummuš, 
smeʹllkâʹststeeʹl määŋgpeällsõʹžže õlmmõʹsse media vieʹǩǩin de ohjjeeʹl päärna staanjõʹsse 
media-âânnmõʹšše aarǥâst. Vuõrâsoummu vääžnjõʹžžen tuâjjan lij staanâd päärna mediatääidaid 
tobdstõõttâm juõʹǩǩ määʹttin. 

Vueʹll- da pââiškooulâkksaid media lij miârkkteei mättjem vuõlâs da teâttkäivv, seämma ääiʹj 
ǥu media âʹnne jiânnai ääjtõssân. Media-ââʹnnem staanân mättʼtõõtti taarbše määŋgnallšem 
mediasiiʹsǩi fiʹttjem, tuʹlǩǩeem da kriittlaž arvvlâʹsttem tääidaid. Mediast lij še sosiaallânji õhtteei 
miârkktõs: media paarâst vieʹttje ääiʹj õõutsââʹjest da tõn vieʹǩǩin âʹnne õhttvuõđ verddsaid. Lij 
vääžnai harjjtõõllâd vuârrvaikktemtääidaid da staanjõs, vaʹstteemvuõđlaž da pueʹrrvueiʹttemvuõđ 
staaneei tåimmʼmõõžž media paarâst.

Media miõllǩiddsaž älšmâʹtte da inspirâʹstte tuejjeed mediasiiʹsǩid še jiõčč, da media lij še vääžnai 
vuõlâs jiijjâs õlmmõʹsse. Medialookkâmtääidai mättʼtummuš vuäitt smeʹllkâʹstted mättʼtõõttjid 
jiijjâs õlmmeem jiõn kaunnmõʹšše da jiijjâs media puuʹtʼtummša. Täidd ââʹnned da puuʹtʼted 
media jiõčč õõlǥtem-meâldlânji lij piâssmõš vuässadvuõʹtte da aktiivlõʹžže tåimmamvuõʹtte 
õhttsažkååʹddest.

Ouddpeâmmšõddeemplaan da vuõss- da vuâđđmättʼtõõzz mättplaani vuâđain 
medialookkâmsilttõs looǥǥââtt pieʹǩǩen mättjem vuuʹdid, mättjemceâlaivuõđid da 
jeeʹres mättaunnsid. Tõt čõõđat määŋgaid veeidasvuâllsaž silttõõzz vuuʹdid, jeärbõʹžžen 
määŋglookkâmtääid. Tuäivvap, što vuäʹppõs älšmââtt da smeʹllkâstt šõddeem da mättʼtem 
ämmatniiʹǩǩid tääʹvted medialookkâmtääid teeʹmid jeeʹres vueiʹnnemkuuʹlmin da väʹldded tõid 
pueʹr pedagooglaž tåimmʼmõõžž da pueʹr silttõõzz kovvõõzzi paaldâst luândlõʹžže vueʹzzen 
tåimmʼmõõžž da pedagooglaž plaanmõõžž da arvvlâsttmõõžž. 

Mii lij media da medialookkâmtäidd?
Nuʹtt silttõõzz kovvõõzzin ǥu ouddmiârkin âʹnne media vuâđđfiʹttõõzzid. Mediain 
õõlǥte veeidsõʹžžen mediasiiʹsǩid, tõid vääʹlteei neävvaid, tõi tuejjeem pirrõõzzid 
leʹbe media puuʹtʼtem õhttsažtuâjjniiʹǩǩid, mediatåimmsueʹrj. Mediatåimmsueʹrǧǧ 
nårrai pukin organisaatiain, instituutioin da õhttsažtuâjjniiʹǩǩin, kook puuʹtʼte da 
vääʹlte mediasiiʹsǩid leʹbe neävvaid. Mediasiiʹsǩin õõlǥte jeeʹresnallšem veeidas 
teʹksttfiʹttõõzz meâldlaid mediačuäjtõõzzid. Medianeävvain õõlǥte neävvaid, koin 
mediasiiʹsǩid puuʹtʼte leʹbe vääʹlte. Media rääjj še pirrõõzzid, koʹst oummu vueiʹtte 
tåimmad. Medialookkâmtäidd lij täidd ââʹnned, lookkâd, fiʹttjed, tuʹlǩǩeed da 
arvvlâʹstted kriittlânji jeeʹresnallšem mediasiiʹsǩid. Medialookkâmsilttõs siiʹsǩad 
še tääid puuʹtʼted mediasiiʹsǩid jiõčč jeeʹresnallšem õõlǥtõõzzid da saaǥǥeed 
media pääiʹǩ. Medialookkâmtaiddu lij še täidd ââʹnned medianeävvaid da 
tåimmad staanjõʹžžen da vaʹstteemvuõđlânji media paarâst.

Nääiʹt âânak vuäʹppõõzz
Vuäʹppõs liâ juõkkum kolmmân vueʹssen: ouddpeâmm da vuõssmättʼtõs, eeʹǩǩ-klaass 1-6 da eeʹǩǩ-
klaass 7-9. Eeʹǩǩ-klassceâlaivuõđi vueʹlnn käuʹnnje medialookkâmtääid väʹlddvuuʹd: media tuʹlǩǩõs 
da arvvlâsttmõš, media puuʹtʼtummuš, da tåimmʼmõš mediapirrõõzzin. Juõʹǩǩ väʹlddvuuʹdest 
vuäʹppõʹsse liâ kaggum vaʹlljeemnalla vueʹssvuuʹd da tõid eʹttǩeei pueʹr pedagooglaž tåimmam 
kovvõõzz ouddpeâmmast da vuõssmättʼtõõzzâst de pueʹr silttõõzz kovvõõzz eeʹǩǩ-klaassid 1-6 
da 7-9. Pedagooglaž ouddmiârk maallâʹstte da konkreettlâʹstte kovvõõzzid. Juõʹǩǩ väʹlddvueʹss 
seʹst ääʹvee tääʹrǩben tåimmam täävtõõzzid da siiʹsǩid de tõn, mäʹhtt aaʹššid vuäitt päärnai da 
mättʼtõõttjivuiʹm ǩiõttʼtõõllâd. Vueʹjj tueʹjjummšest teeʹmm liŋkkâʹvve kueiʹmeez da vaʹstteeʹjen 
ouddmiârk stääʹne täujja tääuʹjab väʹldd- da vueʹssvuuʹdi täävtõõzzi teâuddjummuš.

Vuäʹppõõzz ouddmiârk liâ måtamnallšem pälggaz da âlddnemnääʹl medialookkâmtääid 
ooudâsviikkmõʹšše. Tõk liâ õõlǥtum pedagooglõʹžžen virkkõssân da raamman tåimmam 
plaanmõʹšše da čõõđtummša. Ouddmiârkid vuäitt tääʹvted pâi måttmin kuuʹlmin leʹbe raajjâd 
tõi pirr veeidsab pedagooglaž ceâlaivuõđ. Ǩiõttʼtõõllâm teeʹmid kuulli lââʹssaunnsid liâ noorrâm 
jeärbuž aaunâsbaʹŋǩǩe, kååʹtt käunnai addrõõzzâst: www.mediataitokoulu.fi/mediapolku.

Ouddmiârkid lij vueiʹtlvaž äuʹǩǩeed tââʹđen leʹbe suåvtõõllâd äʹrttla suåppi naaʹlin. Digitaalʼlaž 
neäv da pirrõõzz liâ õhtt vueʹss määŋgpeällsaž mättjempirrõõzz. Ouddmiârk liâ rajjum nuʹtt, 
što tõi čõõđtummuš oʹnstââvv õõutǩeârddsain neävvain, mâʹt-a tolkkteʹlfoonin, da määŋg joba 
digineävvaitää. Čõõđtummšest vuäitt äuʹǩǩeed mediaid, koid lij pääiklanji vueiʹtlvaž ââʹnned da 
siiʹsǩid vuäitt harjjtõõllâd nõtta, što tõid räʹjje auteentlain saaǥǥtempirrõõzzin leʹbe čõõđte.

Uʹčteeʹl ij taarbâš siltteed puk, seâša ouddmiârki paarâst vuäitt mättjed õõutsââʹjest. Vääžnjab lij 
fiʹttjed, mõõzz täid aaʹššid mättʼtâʹtte.

Tuäivtep tän vuäʹppõõzz paarâst õõutsââʹjest tuejjeem räämm, smeʹllkõʹstti ǩiččlõddmõõžžid da 
älšmõõtti pälggaz medialookkâmtaiddu!

http://www.mediataitokoulu.fi/mediapolku/

Ouddpeâmm da 
vuõssmättʼtõs 

P äärna liâ aktiivlaž tuʹtǩǩeei da toiʹmmjeei juʹn siõmâst ääʹljeen. Mättjummuš 
šâdd vuârrvaikktõõzzâst pirrõõzzin – pirrõõzz, koon uuʹccap jiâ silttâd veâl 
jiõčč säʹnnâʹtted leʹbe ceâlaivääʹldlânji fiʹttjed. Media lij õhtt vääžnai vueʹss 

päärnai šõddâmpirrõs. Vuõrâsoummi tuâjj lij tobdsted päärnai miõllǩieʹssem paaiʹǩid 
da tååbdaid de säʹnnâʹtted tõid fiʹttjemnallšem äʹššen da eettmõššân. Tät stään päärna 
šõddmõõžž, vuässadvuõđ da mättjummuš media paarâst.

Ouddpeâmmâkksain vuõsslääuʹǩ media tuʹlǩǩõʹsse da arvvlâsttmõʹšše väʹldde 
mediasiiʹsǩi tuʹtǩǩeem, õõmšem da hoʹhssjem pääiʹǩ. Ouddpeâmm nuõrbivuiʹm media 
tuʹlǩǩõs älgg kaarti da jiõni õhttsaž taʹrǩstõõllmõõžžin da media vuâmmšummuš 
pieʹǩǩen aarǥ. Uʹcc päärnai tuʹtǩǩeem ohjjummšest valmštâʹvve päärnai reaktioi, 
tååuhjem da kaunnâm paʹldde.

Nuʹtt 3–5 ekksõʹžžen päärna ǩiččlâʹstte da säʹnnâʹtte pirrõʹstti maaiʹlm juʹn määŋgnalla. 
Media tuʹtǩǩee luândlõʹžžen vueʹssen tåimmʼmõõžž: jäälâʹtte media mainnsid, 
mainste tõin da räʹjje jiijjâs tuʹlǩǩõõzzid. Õõutsââʹjest cåuʹnne teâđlaž, teâđstõõlli da 
še kõõččâmvuâllsaž šiõttlõõvvmõõžž ǩiččlõsttum mediasiiʹsǩid da smiõttmõõžž 
tõʹst, mii lij tuõtt da mii iʹlla. Vuõss-škooul âkksai päärnai vaalmâšvuõtt fiʹttjed media 
oummu puuʹtʼtummšen, vaʹlljõõttâm siiʹsǩen ouddan. Päärna kuuitâǥ taarbše veâl 
vuõrâsoummu ravvâz staan media fiʹttjem da ǩiččlâsttmõõžžâs ǩiõttʼtõõllmen.

Što media tuʹtǩǩeem, fiʹttjem, tuʹlǩǩeem da arvvlâsttmõõžž tääid vueiʹtte ouddned, 
taarbše ǩiččlâsttmõõžžid jeeʹresnallšem mediain. Päärnaid stääʹne täävtõõllânji 
määŋgpeällsaž mediaǩiččlâsttmõõžži paʹrre da tõi ǩiõttʼtõõllmõʹšše jeeʹresnallšem 
õlmmõõzzi da siõri kuånstin. Lij vääžnai smeʹllkâʹstted päärna mainsted jiijjâs 
ǩiččlâsttmõõžžin, tuäivain da miõllǩieʹssempaaiʹǩin de tååbdin media paarâst. 
Ǩiččlâsttmõõžži säʹnnâttmõš da counnjam tååbdi tobdstummuš veäʹǩǩte še tuʹlǩǩeed 
da arvvlâʹstted media. 

Media tuʹlǩǩõs da arvvlâsttmõš -väʹlddvuuʹd vuâlla koʹlle vueʹssvuuʹd Mediasiiʹsǩi 
tuʹlǩǩõs, Media vaikktõõzz fiʹttjummuš, Media teâttkäivvan da Mon media õõʹnnʼjen.

1
Median tuʹlǩǩõs  
ja arvvlâsttmõš 

Pueʹr pedagooglaž tåimmʼmõš ouddpeâmmast
Tobdstâʹtte mediaaʹje da jeeʹresnallšem kaartid, liikkeei kaart da jiõn de täi 
õhtteeʹlmid siiʹsǩeeʹjid mediasiiʹsǩid: täʹrǩstâʹlle liisti da ǩiiʹrji kaartid, ǩeäʹčče videoid, 
speâlla digitaalʼlaid siõrid da kuvddle jiõnnǩiiʹrjid.

Mättʼtâʹtte fiʹttjed, što pieʹǩǩ media čuäʹjtem aaʹššin lij tuõtt da pieʹǩǩ liâ miõlljuurdla 
da što mediasiiʹsǩe liâ oummi raajjâm. Häʹmmee räätk ouddmiârkkân vääʹldeeʹl da 
miâlleeʹl snimldõõǥǥid jiõčč. 

Jeällâʹtte mediasiiʹsǩid da smeʹllkâʹstte päärnaid mainsted sij vueiʹnnem da 
kuullâm mediasiiʹsǩi čõunnâm tååbdin määŋgpeällsain õlmmeemkuånstid 
ââʹneen.

Mediasiiʹsǩi tuʹlǩǩõs

Pueʹr pedagooglaž tåimmʼmõš vuõssmättʼtõõzzâst
Ǩiččlâʹdde määŋgpeällsânji jeeʹresnallšem mediasiiʹsǩid, mâʹt-a päärnaid suåppi 
ođđâz, mediačeäppõs, jieʹllikaart da musiikk. Âʹnne õõutsââʹjest mediasiiʹsǩid, 
koin lij ǩeeʹrjtum teʹkstt.

Tuʹtǩǩee miõlljurddlai da tuõđmeâldlai mediasiiʹsǩi räätk ouddmiârkkân 
täʹrǩstõõleeʹl päärnaiohjjlmid da päärnaid suåppi saaǥǥid.

Mättʼtâʹtte fiʹttjed media oummu puuʹtteem da vaʹlljeem siiʹsǩân. 

Mättʼtâʹtte fiʹttjed mediasiiʹsǩid. Ǩiõttʼtâʹlle jeeʹresnallšem õlmmeemkuånstin 
mainnsi, siõri leʹbe päärnaiohjjlmi ǩiâvvmõõžžid da hääʹmid. Smeʹllkâʹstte 
päärnaid puuʹtteed jiijjâs tuʹlǩǩõõzzid.

Kuâbstõõzz kaartid da jeäʹlstõõzz jiõnin
Mediasiiʹsǩe nårrje kaartin, teeʹkstin, liikkeei kaartin, jiõnin de täi õhttlmin. Juʹn samai uuʹccbivuiʹm 
taʹrǩstâʹlle kaartid da kuvddle tääʹrǩeld pirrõõzz jiõnid.

Mainnâz da karttǩiiʹrji ǩiõččmõš lij pieʹǩǩ ouddpeâmm juõʹǩǩpeivvsaž argg. Vuõrâsoummu jäälõõtti  
lookkmõš da õhttsaž vuâmmšõõzz ǩiddummuš kaartid da tõi taaʹrǩid aaʹššid cåunn teâđstõõlli da 
tääʹrǩes šiõttlõõvvmõš vueiʹnnem da kuullâm puõtt.

Jiõnnǩiččlõddmõõžž ouddmiârkkân vardd- da rytmmsoiʹttjemneävvain de pirrõõzz neävvain 
oouʹdee čeäppadvuõđ da šõddee hoʹhssjõõzzid. Miõllǩeässmõš päärnai puuʹtʼtem jiõni puõtt 
maallâstt päärnaid jeäʹlstõõlâž kuvddlummuš. 

	 Ǩiõččâd da tuʹtǩǩeʹǩed pirrõõzz da ǩeeʹrji kaartid õõutsââʹjest. Nõõmteʹǩed kaartin åårrai 
aaʹššid da tobdsteʹǩed kaartin toobdâs eeuʹnid, ååʹblǩid da hääʹmid. Ǩeeʹrj oolâž ǩiõččmen 
mainsteʹǩed, mâʹst ǩeʹrjj maainâst.

	 Tuʹtǩǩeʹǩed jiõnid kuvddleeʹl leʹbe raajeeʹl tõid jiõjj. Muʹvddem jiõn kollʼje ålggan, a seʹst? 
Muʹvddem jiõn ââʹbrest kollai? Mäʹhtt ǩieʹmnn jiõnnad? Muʹvddem jiõnid jiijjâs njaaʹlmin da 
vaardin vuäitt puuʹtʼted?

	 Puuʹtʼtum jiõnid vuäitt še ruõkkâd õõutsââʹjest kuvddlem diõtt. Jiõnid vuäitt jeuǯǯâd da 
tõi tuejjeeʹjid vuäitt aʹrvveed. Jiõnid vuäitt kuvddled še neeʹttest, mâʹt-a ouddmiârkkân Yle 
jiõnnarkiivâst: vintti.yle.fi/yle.fi/tehosto.yle.fi.

http://vintti.yle.fi/yle.fi/tehosto.yle.fi

Media teâttkäivvan

Pueʹr pedagooglaž tåimmʼmõš ouddpeâmmast
Mättʼtâʹtte ââʹnned media teâđ haʹŋǩǩõõzzâst da analysâsttmõõžžâst. 
Tuʹtǩǩee õõutsââʹjest pirrõõzz da maaiʹlm ouddmiârkkân sniimeeʹl leʹbe 
oocceeʹl mediasiiʹsǩin teâđ päärnai perstem kõõččmõõžžin.

Smeʹllkâʹstte päärnaid šiõttlõõvvâd teâđstõõleen mediasiiʹsǩid. Mättʼtâʹtte 
seämma ääiʹj kriittlažvuõđ: ohjjee päärnaid kõõččâd sij vueiʹnnem da 
kuullâm aaʹššin.

Pueʹr pedagooglaž tåimmʼmõš vuõssmättʼtõõzzâst
Âʹnne media määŋgpeällsânji veäʹǩǩen teâđ haʹŋǩǩõõzzâst da jeärggummšest aarǥ 
vueʹjjin.

Smeâʹtte da arvvlâʹstte, lij-a media vieʹǩǩin kaunnum teâtt ââʹnnteei.

Tuʹtǩǩeed!
Õhtt media tuâjjan lij vääʹlted teâđ. Pâi uʹccpäärnast ääʹljeen päärnaivuiʹm tobdstâʹtte mediaaʹje da 
tõn âânnmõʹšše teâttkäivvan de teâđ raajjâm neävvan aarǥlain vueʹjjin. Vuõrâsooumaž maallâstt, 
mäʹhtt media âʹnne teâđ ooccmõʹšše da säʹnnâtt seämma ääiʹj raajjmõõžžâs. Päärna liâ jiõjj 
aktiivlaž roolâst tuejjeʹmmen fiʹttjõõzz pirrõõzzâst da maaiʹlmest. Teâđ ooccâm vueʹlǧǧemsââʹjjen 
vueiʹtte leeʹd päärnai kõõččmõõžž da teâđstõõllmõš jeeʹresnallšem aaʹšši puõtt leʹbe õhttsaž 
aiccmõõzz.

	 Ooccâd õõutsââʹjest neeʹttest, ǩeeʹrjin leʹbe liistin teâđ päärnaid miõllǩieʹssi aaʹššin, håʹt-ba 
jååʹttemneävvain leʹbe ålggan vuõinnum žeeʹvtin. Mediast kaunnâm teâđ äuʹǩǩee aarǥlain 
vueʹjjin. Aarǥâst vuäitt ouddmiârkkân ooccâd luâttǩeäinaid leʹbe tuʹtǩǩeed šõŋŋteâđtõõzz da 
raajjâd kartt-taaul jeeʹresnallšem šõõŋin da šõŋŋmeâldlain pihttsin. 

	 Mättjempirrõõzz aiccmõõžžid stääʹne medianeävvain, ouddmiârkkân čuõvv- leʹbe 
videosniimmʼmõõžžin õõutsââʹjest päärnaivuiʹm aaʹššid, kook älšmâʹtte päärnaid da 
nõõmteeʹl tõid. Luâttreeisain mieʹldd jooʹtti sniimmâmneävv vueiʹtlvast teâđ vääʹltummuž 
vuõinnum da ǩiččlõsttum de tõõzz mäccmõõžž mâʹŋŋlubust. Päärnaid smeʹllkâʹstte mainsted 
snimmõõǥǥâst da jeeʹres ruõkkmõõžžin jiõčč.

Mon media õõʹnnʼjen

Pueʹr pedagooglaž tåimmʼmõš ouddpeâmmast
Saǥstâʹlle õõutsââʹjest päärnai media ââʹnnmõõžžâst piârrjin: mediasiiʹsǩin, tõi 
paarâst õnnum ääiʹjest da ǩiččlâsttmõõžžin.

Ǩiõttʼtâʹlle päärnai jiijjâs perstem paaiʹǩin mediast siõreen da čieʹppes õlmmeem 
kuånstin.

Stääʹne päärnai mediakõskkvuõđ raajdõõttmõõžž smeʹllkâstteeʹl päärnaid 
määŋgpeällsânji jeeʹresnallšem mediasiiʹsǩi kõʹsǩǩe.

Pueʹr pedagooglaž tåimmʼmõš vuõssmättʼtõõzzâst
Täʹrǩstâʹlle päärnai jiijjâs media âânnmõõžž. Smeâʹtte jeeʹresnallšem 
media ââʹnnemnaaʹlin da tõʹst, mäʹhtt media âʹnne jeeʹresnalla jiõččines leʹbe 
õõutsââʹjest.

Täʹrǩstâʹlle arvvtõõllǩâni päärnaid miârkksallaid mediasiiʹsǩid da smeʹllkâʹstte 
mainsted tõin määŋgpeällsain õlmmeemkuånstin. Smeâʹtte, mõõzz tõk liâ 
miõllsa.

Fiʹttje, što jeeʹres oummu ǩiččlâʹdde da âʹnne media jeeʹresnalla. Smeʹllkâʹtte 
päärnaid saǥstõõllâd ǩiččlâsttmõšsteez media paarâst da veʹrddeed tõid 
järrsivuiʹm.

Vääžnai tååbd mediatääidai staanân
Päärnai mediaǩiččlâsttmõõžži ǩiõttʼtõõllmõõžž stääʹne tåbddtääidaid raʹvvjeeʹl. Päärnaid 
smeʹllkâʹstte õlmmeed tååbdid da mainsted jiijjâs jeälast. Päärnai ǩiččlâsttmõõžžid kuvddle da 
seämma ääiʹj äjšmâʹtte äärvsted jiijjâs tååbdeez da ǩiččlâsttmõõžžeez. Uuʹccap päärna jiâ silttad 
jiõččnõʹžžen ǩiõttʼtõõllâd, vaaldšed leʹbe nõõmted jiijjâs tååbdeez da šuurbid še tõt vuäitt leeʹd 
väʹǯǯel. Tåbddõlmmõõzzid stääʹne vaʹstteeʹl päärna reaktioid, sääʹnteeʹl, kuvddleeʹl da äärvsteeʹl 
õlmmuum tååbdid.

	 Tååbdi nõõmtem staanân vuäitt ââʹnned tåbddkoortid da säʹnnâʹtted media häämai 
tåbddvueʹjjid. Sueiʹmkar õõudâst vuäitt tuʹtǩǩeed, mäʹhtt jeeʹres tååbd kuâsttjeʹči jiijjâs muâđain 
da vaardâst. Šuurab päärnaivuiʹm vuäitt mainsted, mäʹhtt vaardâst tobddai, tâʹl ǥu pårǥstââtt 
leʹbe reäǥǥat. 

	 Tååbdaid vuäitt tuʹtǩǩeed še siõrrâmkaauʹni leʹbe mediahäämi vieʹǩǩin. Lij-a siõrrâmkäuʹnn 
rämmai, peʹcclaž, suttâm avi põõlčõs? Mii tuejjad siõrrâmkääuʹn rämmjõʹžžen? A peʹcclõʹžžen? 
Ǩiččlõddâp, mäʹhtt peʹcclaž leʹbe rämmai siõrrâmkäuʹnn liikkeʹči da jeuǯǯap likkmõõžž.  

	 Tååbdai tuʹtǩǩummuš õhttee õõutsââʹjest ǩiččlõddum mediaǩiččlâsttmõõžžid. Vuäǯǯai-a 
maainâs påǥsted leʹbe tobddji-a tõt põõlteeʹjen?  Lij-a mõõn-ne prograamm ǩiõččmõš 
põõltam? A muʹvddem jeäll šâdd siõrrmen videosiõrid?

Ouddmiârk suåpp še Pueʹrrvueiʹttem-teeʹmm ǩiõttʼtõõllmõʹšše Tåimmʼmõš mediapirrõõzzin 
-väʹlddvuuʹdest.

Taʹrǩstõõl še vueʹssvuuʹd Media vaikktõõzzi fiʹttjummuš 
pueʹr pedagooglaž tåimmam kovvõõzzid  
uudetlukutaidot.fi/sms/medialookkamsilttos.

https://uudetlukutaidot.fi/sms/medialookkamsilttos

M ediatääidast “ǩeeʹrjtummuš” leʹbe jiijjad media puuʹtʼtummuš lij še seämma 
vääžnai ǥu “lookkmõš” leʹbe järrsi puuʹtʼtem media fiʹttjummuš. Ouddpeâmmast 
da vuõssmättʼtõõzzâst päärna mättâʹtte še media puuʹtʼtem tääidaid. Lij vääžnai 

uʹvdded juõʹǩǩka päärna ǩiččlõddâd mediasiiʹsǩi raajjmõõžž jiõčč da vuäǯǯad oʹnstem 
ǩiččlâsttmõõžžid. Jiõčč raajeeʹl päärnže taʹrjjââtt vueiʹtlvažvuõtt vueiʹnned da fiʹttjed, mäʹhtt 
mediasiiʹsǩe šâʹdde da mäʹhtt media vuäitt ââʹnned määŋgnalla jiijjâs õlmmeem neävvan.

Ouddpeâmmast uuʹccbid še vuäitt uʹvdded vueiʹtlvažvuõđ medianeävvai da tõi 
ââʹnnemõõlǥtõõzz teâđstõõllmõʹžže da staanai tuʹtǩǩummša da hiâlpâs mediapuuʹtʼtõõzzi 
raajjmõʹšše päärna jiijjâs älšmõõvvmõõžž mieʹldd. Uuʹccab vueiʹtte še vuõrâsoummu 
staanin väʹldded ouddmiârkkân snimmõõǥǥid da videoid. Jõs jiõččtååimlaž puuʹtʼtummuš 
ij veâl ooʹnnest, vuõrâsooumaž vuäitt ruõkkâd päärnže miârkkteeʹjid aaʹššid. Tät oudldâstt, 
što vuõrâsooumaž äicc lääʹđeld, ǥu päärnaž saaǥǥat jiõcces vääžnai aaʹššid.  

Päärnai motoorlaž tääid liâ aalmlânji 3–5 eeʹjj ââʹjjest ouddnam tõn tässa, što päärnad 
vuäitt uʹvdded määŋgpeällsânji ǩiččlõddâd jeeʹres medianeävvai âânnmõõžž. Ouddpiõmmu 
vaʹlljee nåkam media puuʹtʼtem neävvaid, kook liâ aʹlǩǩi da riʹttjeei uʹcces päärnai ǩiõđid. 
Vuõssmättʼtõõzzâst päärnaž lij aktiivlaž media õõʹnni da puuʹtʼteei, leša taarbâš ooudâs 
vuõrâsoummu staan da ohjjõõzz. 

Vuässõõttâm vueiʹtlvažvuõtt, jiijjâs čieʹppes tuejjummuš da vuõrâsoummu äjšmâttmõš 
liâ uuʹccbid vääžnai vueʹss medialookkâmsiltteejen šõddmõš. Vuõrâsooumaž ohjjad 
mediapuuʹtʼtem jiijjâs ouddmiârk pääiʹǩ, da smeʹllkâstt jiijjâs õlmmõʹšše. Puästtad 
tuejjummuš ij taarbâš põõllâd, leâša puuʹtʼtummuš tuejjee pååđsânji da siõrrâm pääiʹǩ. 
Vääžnjummuš lij raajjmõš, ǩiččlâsttmõš da mättjummuš, ij vuâkksaž lopp-puåđõs. Lij še 
vääžnai aiccâd lääʹđeld tõt, mii lij päärna jiijjâs täävtõs media puuʹtʼtummšest. 

Ođđ tåimmsaallažvuõđid da tekniikkaid vuäitt še mättʼtõõttâd aalǥâst õõutsââʹjest, jõs 
vuõrâsoummust ij leäkku ääiʹjbuž ǩiččlâsttmõš tõi âânnmõõžžâst. Tät maallâstt päärnaid 
čieʹppes da ouddkääddteʹmes ǩiččlõddmõõžž äärv media puuʹtʼtummšest. Veâl neävvai da 
teeknla čeäppadvuõđ vääžnjab lij päärnže luândlaž siõr, reeʹǧǧes miõlljuurd âânnmõš da 
čeäppadvuõđ staanmõš media puuʹtʼtummuž paarâst –da õõutsââʹjest tuejjeem rämm! 

Media puuʹtʼtummuš -väʹlddvuuʹd vuâlla koʹlle vueʹssvuuʹd Čieʹppes õlmmõs, Vaikktummuš, 
Teâđ vääʹltummuš da Mon media puuʹtʼteejen.

2

Media puuʹttummuš 

Pueʹr pedagooglaž tåimmʼmõš ouddpeâmmast 
Stääʹne päärnai sääʹnnla, kaartla da väärdla õlmmõõzz media puuʹtʼtem paarâst 
määŋgpeällsain kuånstin.

Ideâʹstte da puuʹtʼtee ǩiččlõddeen jeeʹresnallšem mediasiiʹsǩid, mâʹt-a digimainnsid, 
jiõnnruõkkmõõžžid leʹbe pirstõõzzid.

Seäʹrre õõutsââʹjest media puuʹttummša kollʼjeeʹjid siõrid. Tuejjee ouddmiârkkân 
reportaas aarǥ ǩiâvvmõõžžin.

Tobdstâʹtte jeeʹresnallšem medianeävvaid de digitaalʼlaid suåvldõõzzid da ohjjlmid, 
õõmše õõutsââʹjest da âʹnne tõid siõrreen da ǩiččlõddeen siiʹsǩi puuʹttummšest.

Vuässâʹtte media puuʹtʼtem jeeʹres määʹttid: õhttsõʹžže ideâʹsttmõʹšše, čieʹppes 
čõõđtummša da puuʹttõõzz ärvvsteeja täʹrǩstõõllmõʹšše.

Čieʹppes õlmmõs 

Pueʹr pedagooglaž tåimmʼmõš vuõssmättʼtõõzzâst
Stääʹne päärnaid čieʹppes sääʹnnlöʹžže da karttlõʹžže õlmmummša media 
puuʹttummšest.

Tuejjee päärnaivuiʹm õõutsââʹjest ǩiččlõddeen mediasiiʹsǩid, mâʹt-a 
karttanimaatiaid, videoid, digitaalʼlaid ǩiiʹrjid leʹbe jiõčč tuejjuum musiikk.

Âʹnne õõutsââʹjest jeeʹresnallšem medianeävvaid, suåvldõõzzid da ohjjlmid 
mediasiiʹsǩi puuʹttummšest.

Vuässâʹtte õõutsââʹjest puuʹtʼtem jeeʹres määʹttid: plaaneem, ǩiččlõddâm da 
siõrlõʹžže čõõđtummša da puuʹttõõzz ärvvsteeʹjes täʹrǩstõõllmõʹšše. Sääʹnte 
määʹttid pärnaivuiʹm.

Media čieʹppeld siõreen
Mediavieʹǩǩin lij vueiʹtlvaž õlmmeed jiijjâs määŋgin jeeʹres naaʹlin. Päärnai čieʹppes õlmmõõzz 
stääʹne ââʹneel media virkstõssân da õlmmõõzz ruõkkmõʹšše. Uuʹccap päärnaid še lij luândlaž 
vaardin õlmmummuš da ouddmiârkkân likstõs musiikk leʹbe laaulsiõrrâmvideoi musiikk mieʹldd. 
Päärnai jiijjâs määŋgaicclaž mediaǩiččlâsttmõõžži ruõkkmõš mediačuäjtõssân da tõi paʹldde 
mäccmõš tuejjad päärna jiijjâs õlmmõõzzâst kueʹstti.

	 Uʹcc päärnaivuiʹm vuäitt kuvddled määŋgnallšem musiikk da liikkeed tõn mieʹldd jeeʹresnaaʹlin: 
jåttlânji leʹbe meälǥžet, heeilted, njoikkad da joortõõllâd jiijjâs. Vuõrâsoummu vieʹǩǩin vuäitt 
sniimmâd musiikk mieʹldd liikkummšest video da mäʹcced mâʹŋŋlubust tõn tobdlma. Musiikk 
vuäitt tuejjeed še jiõčč jeeʹresnallšem jiõni, neävvai, soiʹttjemneävvai da hiâlpbi suåvldõõzzi 
vieʹǩǩin, da tõn vuäitt še jiõnted õõutsââʹjest.

	 Päärnže lij luândlaž ǩiõttʼtõõllâd ǩiččlâsttmõõžžid siõri pääiʹǩ. Päärnaivuiʹm media paarâst 
ǩiččlõsttum mainnsid, häämid da tobdlmid vuäitt jäälõõttâd vaardlaž õlmmeem kuånstin 
ouddmiârkkân toobdâs häämid jeuʹǯǯeel leʹbe čuäʹjteeʹl. Siõrid vuäitt ruõkkâd päärnai jiijjâs 
mediapuuʹtʼtõssân snimmõkkân da videon.

	 Siõmmna puärrsab päärnaivuiʹm vuäitt tuejjeed mainnsid da videâʹstted siõrrâmkääuʹni leʹbe 
mediahäämi paaljõõttmõõžžid leʹbe tuejjeed paaljõõttmõõžžin digimainnâz, koozz õhttee 
snimmõõǥǥid, jiõnid da håʹt päärnai jiijjâs pirstõõzzid.

Pueʹr pedagooglaž tåimmʼmõš ouddpeâmmast  
Saǥstâʹlle päärnai vuõiggâdvuõđin da vueiʹtlvažvuõđin vaikkted õhttsaid 
aaʹššid. Smeʹllkâʹstte päärnaid mainsted juurdeez õhttsast ideâsttmõõžžâst da 
tuʹmmjemtuâjast. Âʹnne media veäʹǩǩen.

Vuâssee päärnaid pedagooglast dokumentâsttmõõžžâst nuʹtt siiʹsǩe ǥu 
čuäʹjtemnääʹl vaʹlljõõzzâst da õhttsast puuʹttumšest.

Vaikktummuš 

Pueʹr pedagooglaž tåimmʼmõš vuõssmättʼtõõzzâst
Mättʼtâʹtte, što päärnain lij vuõiggâdvuõtt da vueiʹtlvažvuõtt vaikkted õhttsaid 
aaʹššid. Âʹnne medianeävvaid määŋgpeällsânji päärnai juurdi da miõlljuurdi 
õlmmeem neävvan.

Räʹjje õõutsââʹjest mediasiiʹske, koin õlmmee päärnai vueiʹnelm, tuäivv leʹbe 
vaikkte miõđlânji koon-ne õhttsõʹžže äšša.

Jiijjâs õlmmeem viõkk
Ouddpeâmmast päärnaid smeʹllkâʹstte mainsted vueiʹnlmeez da vaikkted aaʹššid. Päärnaivuiʹm 
plaaʹnee da tuʹmmje õhttsaž aaʹššin aarǥlain vueʹjjin: vaʹlljeʹǩed maainâsǩeeʹrj lookkâm diõtt leʹbe 
siõrrâmkääuʹn siõrrâm diõtt da väʹldded päärnaid mieʹldd õhttsaž luâttreeis plaanmõʹšše. Vääžnai 
lij raʹvvjed päärnai naʹddjõsvuõtt-tååbd da raajjâd äärvsteei toobdâlm, kååʹtt stään päärnai haal da 
ooddid jiõččõlmmõʹsse da jiijjâs juuʹrdi ouʹdde pohttmõʹšše.

Samai uʹccpäärna taarbid vaʹsttummuš saaǥǥat päärnže kuullâm- da fiʹttjemnalla puättmõõžžâst. 
Ǩiõllaž ouddnem vuõsslääuʹǩin åårrai päärnai puõtt vuõrâsooumaž vaʹsttad päärnai vaardlaid 
saaǥǥid da äjšmâtt päärna õlmmõʹsse čuäʹjteeʹl perstummuš päärna ǩiʹcstõõǥǥ, likstõõzz, 
jiõnnõõzz, liikkeem da tåimmʼmõõžž puõtt.

Media lij vaikktem, juuʹrdi da vueiʹnlmi õlmmeem neävv da vuõlâs. Ouddpeâmmast media âʹnne 
päärnai juuʹrdi, ideai da hoʹhssjõõzzi kuâsttjemnalla raajjmõʹšše:

	 Päärnai jiijjâs ideaid da ǩiččlâsttmõõžžid tåimmʼmõõžžâst koʹlle da tõid dokumentâʹstte 
digitaalʼlânji medianeävvaid äuʹǩǩeen.  

	 Päärnaid vuässâʹtte juʹn uʹccen pedagooglõʹžže dokumentâsttmõʹšše. Päärnai 
puuʹtʼtem dokumentaarlaž aunnsid äärvste da äuʹǩǩee ouddpeâmm plaanmõõžžâst da 
ooudâsviikkmõõžžâst. 

	 Päärnaid mainste, mäʹhtt sij puuʹtʼtem alttõõzz, idea da media-aunstõõzz liâ vaikktam 
tåimmʼmõʹšše.

Tobdstõõđ še vueʹssvuuʹdi Teâđ vääʹltummuš da Mon media 
puuʹtʼteejen pueʹr pedagooglaž tåimmʼmõõžž kovvõõzzid 
uudetlukutaidot.fi/sms/medialookkamsilttos.

https://uudetlukutaidot.fi/sms/medialookkamsilttos

U ʹccpäärna mediapirrõs nårrai aarǥ jieʹllempirrõõzzid kuulli mediain: neävvain, siiʹsǩin 
da piârri vueʹjjin vieʹttjed ääiʹj tõi paarâst. Uʹccpäärna mediakõskkvuõtt älgg še 
raajdõõttâd vueʹššen pieʹǩǩen piârri da jeeʹres õõldâspirrõõzz mediaâânnmõžžân. 

Musiikk, kaart da ǩeeʹrj liâ määŋg vuõssmõõzz õhttvuõđ mediaid. Neävvaid da 
jeeʹresnallšem mediasiiʹsǩid, digitaalʼlaid mediaid tobdstâʹtte uuʹcces tååimin õõutsââʹjest 
vuõrâsoummin. 

Vuõssmõs jieʹllemeeʹjjin mediaâânnmõš mottai, ǥu jiijjâs tääid ouddne da äʹlǧǧe 
hämmned persoonlaž miõllǩieʹssipääiʹǩ. Media taʹrjjad mainnsid, jeäʹlstõõzzid da õhttsaid 
ǩiččlâsttmõõžžid håʹt-ba siõri paaldâst. Media lij pieʹǩǩ pååđäiʹǧǧ da mediasiiʹsǩe, koi 
paarâst ääiʹj vieʹttje, veeidnâʹvve da määŋgpeällsâʹvve. Media puätt še pieʹǩǩen siõrid. 
Vuõssmättʼtõõzzâst päärnaž lij aktiivlaž media õõʹnni da puuʹtʼteei.

Mâʹt-a jeeʹres tääidaid, še media paarâst tåimmʼmõõžž tääidaid mättje õõutsââʹjest raajeeʹl, 
mainsteeʹl da vuõrâsoummi da järrsi päärnai tåimmʼmõõžž aaiceeʹl.  Päärna taarbše 
saǥstõõllmõõžž da harjjtõõzz järrsid lokku väʹlddem jälstummšest da saaggummšest 
aarǥlain media-ââʹnnemvueʹjjin. Õõutsââʹjest mättʼtâʹtte še jiijjâs da õhttsaž neävvai 
huõlâânnmõõžž.

Lij vääžnai, što päärnže hämmne juʹn uʹccen staanai ǩiččlâsttmõõžž media paarâst. 
Staanjõõzz, päärnže suåppi mediasiiʹsǩi âânnmõõžž mättʹtâʹtte õõutsââʹjest 
vuõrâsoummin. Vuõrâsoummu doomâst da ouddpeâmmast liâ vääžnai maall 
tõʹst, mäʹhtt tåimmad, ǥu âʹnne media. Jiijjâs media-âânnmõõžž aarǥâst da jiijjâs 
mediaǩiččlâsttmõõžžid mättʹtâʹtte aiccâd da säʹnneed. Päärna tååbd da ǩiččlâsttmõõžž, 
tõi tobdstummuš, nõõmtummuš da äärvstummuš lij piâssmõš mediaǩiččlâsttmõõžži 
ǩiõttʼtõõllmõʹšše da koʹlle še päärna tuʹrvvtääidaid.

Tåimmʼmõš mediapirrõõzzin -väʹlddvuʹvdd nårrai vueʹssvuuʹdin Staanvuõtt, Vaʹstteemvuõtt, 
Pueʹrrvuäittmõš da Pueʹrr vuârrvaikktõs.

3

Tåimmʼmõs 
mediapirrõõzzâst

Staanvuõtt

Pueʹr pedagooglaž tåimmʼmõš ouddpeâmmast
Saǥstâʹlle õõutsââʹjest tõʹst, što jiijjâs jiõččlazvuõđâs da vaardâs lij vuõiggâdvuõtt 
suejjeed. Mainste, što päärnast âlgg pâi kõõččâd lååʹpp snimmõõǥǥi leʹbe videoi 
välddmõõžžâst da čuäjtummšest.

Mättʼtâtte staanjõõzz mediaâânnmõõžž: mediaâânnmõõžžâst suäʹppe 
puärrsivuiʹm da päärnaid vuäʹpste staanjõõttâd pâi puärrsa.

Saǥstâʹlle päärnavuiʹm tõʹst, što pieʹǩǩ mediasiiʹsǩin liâ päärnaid suåvla, da pieʹǩǩ 
jeäʹla. Poʹhtte ouʹdde ââʹǩǩraajid da tõi suejjeei miârkktõs. Saǥstâʹlle päärnai- da 
peâmmjivuiʹm päärnai staanjõõzzâst mediaâânnmõõžžâst.

Pueʹr pedagooglaž tåimmʼmõš vuõssmättʼtõõzzâst
Saǥstâʹlle jiõččlažvuõđ suejjeem miârkktõõzzâst. Muuʹštʼte juõʹǩǩka 
vuõiggâdvuõđâst tuʹmmjed jiijjâs kuõʹskki snimmõõǥǥi välddmõõžžâst da 
juâkkmõõžžâst.

Päärnaid smeʹllkâʹstte saǥstõõllâd mediaâânnmõõžžâst puärrsivuiʹm, kõõččâd vieʹǩǩ 
da ooccâd puärrsin staan heâmmeeʹjin vueʹjjin.

Tobdstâʹtte päärnaivuiʹm mediasiiʹsǩi ââʹǩǩraajimeärkkõõzzid da saǥstâʹlle, mii 
miârkktõs ââʹǩǩraajin lij.



21

Ââʹǩǩraajj tobdsen
Karttprograammi, leʹbe jieʹllikaarti, tv-prograammi da digitaallaž siõri ââʹǩǩraajid šiõttee Lääʹddest 
päärnai suejjummšen tääʹrǩes tuʹmmjem mâŋŋa. Pukin prograammin, mâʹt-a ođđsin, ââʹǩǩraajj jiâ 
kuuitâǥ leäkku. Lââʹssen tääuʹjbin neʹttvideoin, -siõrin da -suåvldõõzzin jeäʹla ââʹǩǩraajj.

	 Harjjtõõllâd tobdsted ââʹǩǩraajjsymboolid. Mainsteʹǩed, mâiʹd jeeʹres symbool miârkkšâʹvve. 
Muʹvddem prograammid da siiʹsǩid 6- leʹbe 7-ekksaž vuäǯǯ ǩiõččâd da siõrrâd? Saǥstõõllâd, 
mõõzz ââʹǩǩraajid taarbâš, da mii vuäitt seuʹrrjed, jõs lij vuäinnam mâiʹd-ne leeiǥas ruåššai?  
Mainsteʹǩed tõʹst, što juõʹǩǩʼkaž lij jiijjâsnallšem, da ǩeän-ne säʹtte põõlted še prograamm, kook 
liâ ââʹjj peäʹlest seännum.

	 Mättʼtõõttâd tåimmad vueʹjjest, koʹst päärnaž sättai vueiʹnned mõõn-ne leeiǥas ruåššai. Lij 
vääžnai, što päärnaž tuâstt mainsted vuõrâsooumže, jõs lij vuäinnam mediast põõlteei leʹbe 
âʹǩǩed video, programm leʹbe siõr. Mättʼtõõttâd, še ni järrsid päärnaid ij vuäǯǯ čuäʹjted põõlteei 
videoid. Ǩeuʹǩǩlõs, põõlteei siiʹsǩe vääras lij še vääžnai, što päärnaž mättai tåimmad jiõčč da 
piijjâd čõõʹlmeez ǩidd, võõidâd medianeävv paaldâst meädda leʹbe piijjâd medianeävv leʹbe 
suåvldõõzz ǩidd jåttlânji. Tobdstõõđ ââʹǩǩraajid: kavi.fi/ikarajat.

Tobdstõõđ še vueʹssvuuʹdi Vaʹstteemvuõtt, Pueʹrrvuäittmõš da Pueʹrr 
vuârrvaikktõs pueʹr pedagooglaž tåimmʼmõõžž kovvõõzzid  
uudetlukutaidot.fi/sms/medialookkamsilttos.

https://kavi.fi/ikarajat
https://uudetlukutaidot.fi/sms/medialookkamsilttos

Eeʹǩǩ-klaass  
1–6

V ueʹllškooulâkksa liâ täujja älššai, teâđstõõlli da juʹn mättjam media õõʹnni. 
Päärnai mediamaaiʹlm nårrai jeänmõssân ääjtõõllaž da jeäʹlstaallaž mediast: 
siõrin, videoin, prograammin, interneeʹtt siiʹsǩin, räiddkaartin da ǩiiʹrjin. Tääuʹjab 

vueʹllškooulneeʹǩǩ âânast lij jiijjâs tolkkteʹlfon, da tõt pohtt määŋgnallšem mediasiiʹsǩid 
päärna vuällamnalla. Mediast oʹcce še teâđ. Media ââʹnnmen päärna taarbše tääidaid da 
ohjjõõzz media siiʹsǩi fiʹttjem da še arvvlâʹsttem taʹrǩstõõllmõʹšše.

Medialookkâmtääid mättʼtõõzzin vaʹsttee päärnai media-âânnmõõžžâst kaggõõtti 
silttõõzz taarbid. Mättʼtõõttjivuiʹm tuʹtǩǩee da tobdste jeeʹresnallšem mediasiiʹsǩid. 
Media vääʹltem mainnsid ǩiččlâʹstte õõutsââʹjest, tõid jäälâʹtte da tõid mättʼtâʹtte 
fiʹttjed da tuʹlǩǩeed. Miõlljuurdid poortem mainnsi paarâst harjjnâʹvve kaarti, teeʹksti, 
liikkeei kaart da jiõnnmaaiʹlm taʹrǩstõõllmen. Tuʹlǩǩõõzz da taʹrǩstõõllâm tääid poʹhtte 
čiŋlmõõvvmõõžž mediajeäʹlstõõzzid da veäʹǩǩte fiʹttjed, mäʹhtt  mediasiiʹsǩid räʹjje.  

Vueʹllškooulâst tobdstâʹtte še media teâđ vääʹlteeʹjid siiʹsǩid, mâʹt-a journaliistlaž teeʹkstid. 
Mättʼtõõttji arvvlâʹsttemtääid ouddne, ǥu tuʹtǩǩee media teâttkäivvan da taʹrǩstâʹlle da 
veʹrddee mediateeʹkstid, koin liâ jeeʹresnallšem saaǥǥtaallaž täävtõõzz. Vääžnai täidd 
mättʼtõõttâd tobdsted mediasiiʹsǩi jeeʹresnallšem õõlǥtõõzzid da räʹtǩǩed, måkam siiʹsǩe 
liâ tuõtt da mõõk jeäʹla.   

Päärna ââʹnnmen da tuʹtǩǩeʹmmen mediasiiʹsǩid ouddan še päärna jiijjâs mediasmakk. 
Mättʼtõõtti mediakõskkvuõđ raajdõõttmõš vuäitt staanâd taʹrjjeeʹl määŋgpeällsaid 
neävvaid jiijjâs mediaââʹnnem taʹrǩstõõllmõʹšše. 

Vueʹlǧǧemsââjjan medialookkâmtääid mättʼtummšest liâ mättʼtõõttji jiijjâs 
miõllǩieʹssempääiʹǩ, aiccmõõžž, smiõttmõõžž da kõõččmõõžž. Media tuʹlǩǩõõzz da 
arvvlâsttmõõžž mättje še jiijjâs puuʹtʼtem pääiʹǩ mättʼtõõttji ââʹǩǩpâjja luândlain naaʹlin, 
mâʹt-a siõri da jeeʹresnallšem õlmmeem kuånstin. Media tuʹtǩǩummuš ǩiõzzââtt 
luândlõʹžžen vueʹssen jeeʹres aunnsi mättʼtõõzz da ǩiõttʼtõõllâm teeʹmin.

Media tuʹlǩǩõs ja arvvlâsttmõš -väʹlddvuuʹd vuâlla kuulli vueʹssvuuʹd Mediasiiʹsǩi tuʹlǩǩõs, 
Media vaikktõõzzi fiʹttjumuš, Media teâttkäivvan da Mon media õõʹnnʼjen. 

Media tuʹlǩǩõs 
ja arvvlâsttmõš

1

Mediasiiʹsǩi tuʹlǩǩõs
Šiõǥǥ silttõs eeʹǩǩ-klaassin 1-2

Mättʼtõõtti tåbdd media fiʹttõõzz da silttad nõõmted måttmid kaart, liikkeei kaart da jiõn 
de täi õhtteelmid siiʹsǩeei mediasiiʹsǩid, mâʹt-a digitaalʼlaž siõr leʹbe video. 
Mättʼtõõtti harjjtââll lookkâd mediasiiʹsǩid, koin lij ǩeeʹrjtum teʹkstt. Mättʼtõõtti 
tobdstââtt ouddmiârkkân räiddkaartid.
Mättʼtõõtti fiʹttai fakta da fiktio räätk da juâǥtââll mediasiiʹsǩid vuäʹpsteeʹl 
tuõđmeâldlaid da miõlljurddlaid de oudd tõin måkam-ne ouddmiârk. Mättʼtõõtti fiʹttai, 
što mediasiiʹsǩin lij raajji. 
Mättʼtõõtti fiʹttai, što mediasiiʹsǩin liâ jeeʹresnallšem ââʹnnemõõlǥtõõzz, mâʹt-a teâđ 
vääʹlteei leʹbe maaššâm miârkktõs. Mättʼtõõtti silttad uʹvdded siiʹsǩin måkam-ne 
ouddmiârk.
Mättʼtõõtti harjjtââll fiʹttjed da tuʹlǩǩeed kaart da jiõnnpirrõõzz. Mättʼtõõtti tuejjad 
huõmstõõzz vuâmmšõõzzin da ǩiččlâsttmõõžžin. 
Mättʼtõõtti silttad kovveed mediasiiʹsǩe ǩiâvvmõõžžid da hääʹmaid leʹbe tõʹst čuäʹjtum 
aaʹššin jiijjâs õlmmeem kuånstin.

Šiõǥǥ silttõs eeʹǩǩ-klaassin 3-6
Mättʼtõõtti veeidad ǩiččlâsttmõõžžâs jeeʹresnallšem mediasiiʹsǩin. Mättʼtõõtti tåbdd 
mediasiiʹsǩid kollʼjeei vuâđđfiʹttõõzz.
Mättʼtõõtti teâtt, mii lij sosiaalʼlaž media, da fiʹttai tõn tåimmʼmâmvuâđđjuurdid.
Mättʼtõõtti täʹrǩstââll vuäʹpsteeʹl ääiʹjpoddsain ââʹǩǩpâjja kuõskteei mediaeettmõõžžid 
da saǥstââll vuâmmsõõzzin.
Mättʼtõõtti silttad nõõmted måttmid mediasiiʹsǩid, kook eʹtǩǩee fiktio ,fakta da 
vuäinâlm, da ââʹnned juâǥǥtõõllmõõžž veäʹǩǩen siiʹsǩi fiʹttjummšest da tuʹlǩǩummšest. 
Mättʼtõõtti teâtt, što mediasiiʹsǩin liâ jeeʹresnallšem õõlǥtõõzz, mâʹt-a maaššteei, 
vaikkteei, kaauplaž da teâđ vääʹlteei miârkktõs. Mättʼtõõtti silttad uʹvdded täin måttmid 
ouddmiârkid.
Mättʼtõõtti harjjan kaarti da jiõnnmaaiʹlm taʹrǩstõõllmõõžžâst. Mättʼtõõtti silttad 
ouddmiârkkân tuʹtǩǩeed karttkuuʹlmid da räʹtkkjeeivuõđid leʹbe smiõttâd musiikk 
ââʹnnemõõlǥtõõzz čuäʹjtemõhttvuõđstes.
Mättʼtõõtti harjjan mediasiiʹsǩi fiʹttjummšest da tuʹlǩǩõõzzâst. Mättʼtõõtti silttad 
mainsted mediasiiʹsǩest čuäʹjtum aaʹššin da vueiʹnnemkuuʹlmin leʹbe kovveed juõnn da 
hääʹmai jeeʹresnallšem roolid.
Mättʼtõõtti smeâtt, ǩii mediasiiʹsǩe ääʹššlažäʹrttel lij da mii lij siiʹsǩe miârkktõs.

Media õõlǥtemvuâđaid tuʹtǩǩeʹmmen
Jeeʹres mediasiiʹsǩin liâ jeeʹresnallšem saaǥǥtaallaž täävtõõzz: pieʹǩǩ põʹrǧǧe taʹrjjeed jeäʹlstõõzzid 
da ääʹjted, pieʹǩǩ ǥõs vääʹlte teâđ leʹbe vuäʹppõõzzid. Måtam mediasiiʹsǩe õlmmee vueiʹnelm da 
põʹrǧǧe suânnjed leʹbe vaikkted narooʹde. Mediasiiʹsǩe täävtõõzz da õõlǥtõõzz fiʹttjummuš vaikkat 
tõõzz, mäʹhtt siiʹsǩe loʹǩǩe da tuʹlǩǩee da mäʹhtt tõn âʹnne. Fiktiivlaž jieʹllikaart ij vueiʹt ââʹnned 
vuõss-sââʹjest teâttkäivvan ij-ka peittǩeâitõõzz siiʹsǩeei tube-video õõlǥtõs leäkku pâi ääʹjted. 
Harjjtâʹlle tobdsted mediasiiʹsǩi jeeʹresnallšem õõlǥtemvuâđaid.

	Saǥstõõllâd da ǩeʹrjjeʹǩed pââjas, muʹvddem mediasiiʹsǩid mättʼtõõtti liâ âânnam mõõnni 
ääiʹjin. Jäʹrjsteʹǩed ouddmiârkid ääjtaallaid, teâđ vääʹlteeʹjid, ohjjeeʹjid da vaikkted da 
suânnʼjeeʹjid põrʹǧǧi siiʹsǩid. Teâudded ouddmiârkid nuʹtt, što vuäǯǯap vueiʹtlvummus katti 
čuäjtõs mediasiiʹsǩin, koin liâ jeeʹresnallšem täävtõõzz. A mõõk siiʹsǩin eʹtǩǩee fakta, mõõk 
fiktio  leʹbe vueiʹnelm?

	Tuʹtǩǩeʹǩed audiovisuaalʼlaž siiʹsǩid, koin liâ jeeʹresnallšem ââʹnnem-miârkktõõzz, 
ouddmiârkkân Jieʹllikarttpälggaz ǩeâitõsjieʹllikaart (elokuvapolku.kavi.fi) da ođđsid. 
Vueʹllškooulâkksa âʹnne jiânnai jeeʹresnallšem videoid. Mâʹst jeeʹres videoi miârkktõs da 
täävtõs liâ tuʹmmjemnalla?

	Tuejjeʹǩed jiijjad vuäʹnǩid videoid, koin lij čiõlǥâs saakk da täävtõs. Taʹrǩstõõllâd videoid 
õõutsââʹjest.

https://elokuvapolku.kavi.fi

Media teâttkäivvan  

Šiõǥǥ silttõs eeʹǩǩ-klaassin 1-2

Mättʼtõõtti silttad vuäʹpsteeʹl ooccâd teâđ måttmin digitaalʼlain mediasiiʹsǩin ââʹneeʹl 
ooccâmkääuʹn da ooccâmsaaʹnid. 

Mättʼtõõtti silttad ââʹnned media neävvan pirrõõz da aaʹššid tuʹtǩǩeʹmmen

Mättʼtõõtti fiʹttai teâttvuâđđlai da miõlljurddlai mediasiiʹsǩi jeeʹresnallšem luând 
teâttkäivvan. Mättʼtõõtti fiʹttai, što puk mediast kaunnum teâtt ij leäkku ââʹnnteei leʹbe 
ååsklaž.

Mättʼtõõtti tobdstââtt teâđ vääʹlteei mediasiiʹsǩid, mâʹt-a ođđâz.

Šiõǥǥ silttõs eeʹǩǩ-klaassin 3-6

Mättʼtõõtti silttad ooccâd teâđ jeeʹresnallšem digitaalʼlain mediasiiʹsǩin, mâʹt-a 
neʹttseeid, digitaalʼla liist leʹbe radio- da tv-ođđâz. Mättʼtõõtti silttad ââʹnned 
ooccâmsaaʹnid teâđ haʹŋǩǩummšest. 

Mättʼtõõtti silttad ââʹnned media neävvan ođđ aaʹšši mättʼtõõttmõõžžâst. 

Mättʼtõõtti harjjtââll lookkâd da tuʹlǩǩeed kartteeʹjid, taullõõǥǥid da diagraammid 
de äuʹǩǩeed silttõõzzâs mediasiiʹsǩid, mâʹt-a ođđsid, täʹrǩstõõllmen.

Mättʼtõõtti arvvlâstt vuäʹpsteeʹl jeeʹresnallšem mediasiiʹsǩi ââʹnntemvuõđ da 
snäätnaivuõđ teâttkäivvan. Mättʼtõõtti verddad vuäʹpsteeʹl jeeʹres kääivai teâđ. 

Mättʼtõõtti harjjtââll käivvkriittlažvuõđ. Mättʼtõõtti tääʹrǩâst vuäʹpsteeʹl mõõnn-ne 
teʹkstt- leʹbe karttkääiv da ǩiddad vuâmmšõõzz tuejjeeja da čõõđtemõhttvuõʹtte. 
Mättʼtõõtti silttad čuäʹjted mõõnn-ne vuâđđääʹšš mediasiiʹsǩe snäätnaivuõđ 
peäʹlest leʹbe tõn vuâstta. 

Mättʼtõõtti teâtt räätk journalisttlai da sosiaalʼla media siiʹsǩi puuʹtʼtem nääʹlest 
da fiʹttai tõi räätk teâttkäivvan.

Mättʼtõõtti tobdstââtt journalisttlaid siiʹskid, mâʹt-a listt-teeʹkstid da tv-ođđsid.

Mättʼtõõtti teâtt ǩeâlstõõllmõʹšše da čorrujååʹđteei tiõttu kollʼjeeʹjid eettmõõžžid 
mediast, mâʹt-a dis- da misinformaatio, deepfake da ǩeeʹlesođđâz.

Teâđ paaldâst
Media pääiʹǩ vääʹltââvv nuʹtt ååsklaž ǥu ploottai teâtt. Måttmešt teâtt lij risttreeidlaž da aaʹššid 
vueiʹtte leeʹd määŋgnallšem vueiʹnnemkuuʹlm leʹbe teâtt vuäitt leeʹd vuämmnam. Måttmešt teâtt 
seäkknââvv vueiʹnlmid leʹbe ǩeâitõõzzid. Journaliistlaid siiʹsǩid še vuäitt måttmešt pueʹtted puästt 
teâtt, koon koʹrjjee. Mediasiiʹsǩid teâttkäivvan lij pueʹrr mättjed šiõttlõõvvâd tiõrvâs kriittlažvuõđin. 
Mättʼtõõttjivuiʹm mättʼtâʹtte mediasiiʹsǩe ååsklažvuõđ arvvlâsttmõõžž veʹrddeeʹl kaunnum teâđ 
da kääivaid. Seämma ääiʹj harjjtâʹlle tobdsted jeeʹres teʹksttšlaajid da tuʹtǩǩeed tõi ââʹntemvuõđ 
teâttkäivvan.

	Ooccâd teâđ jiiʹjjed vaʹlljeem teeʹmest jeeʹres kääivain, teeʹkstin, videoin da kaartin.

	Jieʹlled veʹrddeeʹl čõõđ kaunnum teâđ. Mâiʹd seämmanallšem da raaʹtǩid vuâmmšiid? 
Käuʹnnji-a seämma ääʹššest jeeʹresnallšem leʹbe risttreeidlaž teâđ? Mõõn määiʹnest jeeʹres 
kääivain kaunnum teâtt rätkkji? Mâʹst tõt vuäitt pueʹtted? 

	Kååʹtt teâttkääivain leäi pukin ååskvummus? Koozz kaunnum teâtt vuâđđad da ǩii lij teâđ 
tueʹǩǩen? Saǥstõõllâd, mii tuejjad teâđast ååsklaž leʹbe ploottai. 

	Smiõttâd, måkam teâttkääiv jeeʹres vueʹjjin kannat ââʹnned. Liâ-a ouddmiârkkân vueʹjj, kuäʹss 
saaaǥǥtemvuõllsi ǩiččlâʹsttemvuâđđsaž teâđ vuäitči ââʹnned? Kuäʹss leʹčči pueʹrab tuärjjõõttâd 
tuʹtǩǩuum tiõttu?

Tobdstõõđ še vueʹssvuuʹdi Media vaikktõõzzi fiʹttjummuš da Mon 
media õõʹnnʼjen silttõõzz kovvõõzzid:  
uudetlukutaidot.fi/sms/medialookkamsilttos.

https://uudetlukutaidot.fi/sms/medialookkamsilttos

V ueʹllškooulâkksa päärna ääiʹjâânnmõš media paarâst nårrai kuuʹǩǩeld 
media âânnmõõžžâst. Päärna seuʹrrje vaikkteeʹjid, tubetteeʹjid da siõri 
striimjid.  Miõllsõõžž mediast älšmâʹtte še jiijjâs čieʹppes raajjmõʹšše. 

Medialookkâmtääid mättʼtõs taʹrjjad neävvaid media puuʹtʼtem tääidaid. 
Vueʹllškooulâst harjjtâʹlle jiijjâs čieʹppes mediaõlmmõõzz da maainâsmainstummuž, 
teâđ vääʹltummuš media kuånstin da media âânnmõõžž jiijjâs juuʹrdi õlmmeem 
da vaikktem diõtt. Jiijjâs media puuʹtʼtem mättʼtâʹtte hääʹmeed še pieʹǩǩen jiijjâs 
mediakõskkvuõđ. 

Media puuʹtʼtem tääidaid stääʹne pueʹrmõssân vueiʹtlvâʹststeeʹl mättʼtõõttji jiijjâs ideai 
da juuʹrdi čõõđtummuš, smeʹllkâʹstteel teâđstõõlli tuʹtǩǩummša da siõrrâmnallšem 
raajjmõʹšše. Veâl vaalmâš puuʹtʼtõõzzid vääžnjab liâ älšmõõtti ǩiččlõddmõõžž, kook 
taʹrjjee määʹtǩ paaldâst mättjem da hoʹhssjem räämm. Õõutsââʹjest tuejjeem paarâst 
harjjnâʹvve määŋgain tääidain, mâʹt-a tåbdd- da vuârrvaikktemtääidain da seämma 
ääiʹj še vuässadvuõtt da õhttsallâšvuõđ ǩiččlâsttmõõžž ravsme. 

Vueʹllškooulâst media puuʹtʼtummuš mättje fiʹttjed oouʹdab čiŋŋlubun proseʹssen, 
kååʹtt nårrai määʹttain: plaanmõš, ǩiččlõddmõš, harjjtõõllmõš, tuâj čõõđtummuš da 
vaalmâš tuâj taʹrǩstõõllmõš. Ceâlaivuõđ häämmʼmummuš da čõõđtummuš mättʼte 
tuejjeed vaʹlljõõzzid da arvvlâʹstted tuʹmmstõõǥǥid da jieʹtträʹtǩǩeemtääid ouddne. 

Media raajjâm harjjtõõllmõš ij oudldâstt jeäʹrab neävvaid leʹbe silttõõzz. Media 
puuʹtʼtummuš ooʹnnast nåkkmin resuursin mõõk škooulâst liâ ââʹnnemnalla. Neävvai 
âânnmõõžž harjjtâʹlle õõutsââʹjest, da še uʹčteeʹl vuäitt leeʹd mättʼtõõtti roolâst.

Media puuʹtʼtem -väʹlddvuuʹd vuâlla kuulli vueʹssvuuʹd Čieʹppes õlmmõs, Vaikktummuš, 
Teâđ vääʹltummuš da Mon media puuʹtʼteejen.

Media 
puuʹttummuš 

2

Čieʹppes õlmmõs 

Šiõǥǥ silttõs eeʹǩǩ-klaassin 1-2

Mättʼtõõtti rääjj vuäʹpsteeʹl mõõn-ne õõutǩeärddsa čieʹppes mediasiiʹsǩe, 
mâʹt-a digimainnâz leʹbe videon.

Mättʼtõõtti silttad vuäʹpsteeʹl ââʹnned taarbšeei medianeävvaid, suåvldõõzzid 
da ohjjlmid mediasiiʹsǩi puuʹttummšest. 

Mättʼtõõtti ââʹnned vuäʹpsteeʹl teeʹkst, kaart, liikkeei kaart leʹbe jiõn jiijjâs 
puuʹttummšest da äuʹǩǩad tõid õlmmeem da mainstem kuånstan.

Mättʼtõõtti plaanad da čõõđât vuäʹpsteeʹl mediasiiʹsǩe õõutsââʹjest järrsivuiʹm. 
Mättʼtõõtti arvvlâstt puuʹttummuž saǥstõõleeʹl järrsivuiʹm tõn miõllšain da 
väʹǯǯlõõžžin määʹttin de mättjum aaʹššin.

Mättʼtõõtti harjjtââll uʹvdded vuâkksa maacctõõzz järrsi tuâjain da 
vuâsttaväʹldded maacctõõzz.

Šiõǥǥ silttõs eeʹǩǩ-klaassin 3-6

Mättʼtõõtti puuʹtʼtad vuäʹpsteeʹl mõõn-ne čieʹppes mediasiiʹsǩe, mâʹt-a animaatio 
leʹbe vuäʹnkõsjieʹllikaart.

Mättʼtõõtti äuʹǩǩad mediasiiʹsǩi raajjmõõžžâst sääʹnnla, visuaalʼla da auditiivla 
õlmmeem da mainstem kuånstid, mâʹt-a juõnnraajoozz, karttkuuʹlmid da 
jiõnnmaaiʹlm.

Mättʼtõõtti silttad ââʹnned jeeʹresnallšem medianeävvaid da taarblaid 
suåvldõõzzid da ohjjlmid, mâʹt-a tuäjjam- da editâʹsttemohjjelm, mediasiiʹsǩi 
raajjmõõžžâst da miõllmõõžžâst. 

Mättʼtõõtti õhttad teeʹkst, kaart, liikkeei kaart da jiõn jiijjâs media puuʹttummšest.

Mättʼtõõtti fiʹttai mediasiiʹsǩi puuʹtʼtem jeeʹres määʹttid da silttad säʹnneed tõid. 
Mättʼtõõtti rääjj mediasiiʹsǩe õõutsââʹjest järrsivuiʹm da arvvlâstt vuâkksânji 
puuʹtʼtem määʹttid da lopp-puäđõõzz.

Dubbausmäästar
Media jiõnnkueʹstelm liâ pieʹǩǩ päärnai jieʹllmest åårrai mediakulttuur. Jiõn pirrâʹstte päärna 
musiikkân da prograammi, videoi, jieʹllikaarti da siõri jiõnnmaaiʹlmen. Jiõnin lij vääžnai 
miârkktõs audiovisuaalʼlaž mainstummšest kaart staanân, da tõk vaikkte mediaǩiččlâsttmõʹšše 
ouddmiârkkân raʹvvjeeʹl tobdlmid. Vuâmmšõõzz ǩiddummuš jiõnnmaaiʹlma čiŋŋlâtt 
mediaǩiččlâsttmõõžž da taʹrjjad tuâjjneävv tuʹlǩǩõʹsse. Tuʹtǩǩeed jiõnid da tõi tuâj audiovisuaalʼlast 
maainâsmainstummšest raajeeʹl jiõčč jiõnnviõkkõttjid.

	Tuejjeʹǩed jiõjj video leʹbe vaʹlljeʹǩed vaalmâš kaartlaž aunnâz, koozz raajjveʹted jiõnnviõkkõtti. 
Videon vuäitt ǩiõttǩeeʹrjted da čuäjtõõllâd leʹbe uʹvdded kamera sniimmâd šiâtt pääiʹǩ âʹlnn 
ååreen, koʹst lij liikkõs. Jõs videost kuâsttje oummu, âlgg lååʹpp sniimmʼmõʹšše pâi kõõččâd. 
Jiõnnmaaiʹlm vuäitt tuejjeed še räiddkaʹrtte. 

	Ǩiõččâd õõutsââʹjest jiiʹjjed raajjam da sniimmâm videoid leʹbe ouddmiârkkân vuäʹniǩ jieʹllikaart 
Jiellikarttpälggsest jiõnitää. Saǥstõõllâd ääʹššest. Ǩiâv-a mii-ne hääʹsǩ, põõlteei leʹbe peʹcclaž? 
Mäʹhtt jieʹllikartt leʹbe video poott? Jieʹllikarttpälggaz jieʹllikaartid kaaunak addrõõzzâst:  
elokuvapolku.kavi.fi.

	Tuejjeʹǩed järrsi raajjâm videooʹje leʹbe ǩiõččum jieʹllikaʹrtte jiõnnkueʹstelm õõutsââʹjest 
soiʹttjemneävvaid, kaauʹnid da jiiʹjjed vaard ääʹneen. Mäʹhtt jiõnin räʹjje huumor leʹbe põõlteei 
toobdâlm? Jõs vaʹlljuum kliippâst lij dialogia, ǩeʹksjeʹǩed, mâiʹd häämm särnna. Ǩiõččâd video 
õõutsââʹjest da smiõttâd, mäʹhtt mâʹŋŋlest tuejjuum jiõnnmaaiʹlm muuʹtti mainnâz.

https://elokuvapolku.kavi.fi/

Teâđ vääʹltummuš

Šiõǥǥ silttõs eeʹǩǩ-klaassin 1-2

Mättʼtõõtti rääjj vuäʹpsteeʹl õõutǩeärddsa teâđ vääʹlteei mediasiiʹsǩe, mâʹt-a 
ođđâskaart leʹbe kartt-teeʹkst. 

Mättʼtõõtti hääʹmmeed tuõttvuâđđlai da miõlljuurlai mediasiiʹsǩi jeeʹresnallšem 
puuʹtʼtem nääʹl jiijjâs tuejjeem pääiʹǩ ouddmiârkkân ǩiččlõddeeʹl ruõnâs aunnâz 
tekniikk.

Mättʼtõõtti čuäʹjted da vääʹlted vuäʹpsteeʹl kaunnmes teâđ mediačuäjtõõzz pääiʹǩ 
ouddmiârkkân klaass ââʹnnem digitaalʼlain vuâlain.

Šiõǥǥ silttõs eeʹǩǩ-klaassin 3-6

Mättʼtõõtti tuʹtǩǩad jiijjâs tuejjeem pääiʹǩ, mäʹhtt journalisttla siiʹsǩe puuʹtʼte. 
Mättʼtõõtti tuejjad vuäʹpsteeʹl mõõn-ne teâđ vääʹlteei journalisttla mediasiiʹsǩe, 
mâʹt-a ođđâz leʹbe sporttčiõʹlǧǧõõzz.

Mättʼtõõtti čuäʹjted da vääʹlted norrum teâđ media vieʹǩǩin. Mättʼtõõtti vaʹlljad 
vuäʹpsteeʹl suåvla mediačuäjtõõzz ååʹbleǩ.

Muu miõllstaarjõs!
Media vieʹǩǩin vääʹlte teâđ määŋgnallšem vuâlain da määŋgnallšem ååʹblǩin. Teâđ vääʹltummuš 
harjjtâʹlle mättʼtõõttjid toobdâs teeʹmin. Seämma ääiʹj harjjtâʹlle jeeʹresnallšem aunstõõzzi 
âânnmõõžž teâđ čuäjtõõllmen da mättʼtâʹtte raajjivuõiggâdvuõđi jääʹǩǩtummuš.

	Mainsteʹǩed jiiʹjjed staarjõõzzin leʹbe miõllǩieʹssempaaiʹǩin mediačuäjtõõzzin, ouddmiârkkân 
digimainnâz vieʹǩǩin. Jiiʹjjed ǩiččlâsttmõõžži lââʹssen ooccâd da čuäʹjteʹǩed teeʹmest še 
aalmlab teâđ. 

	Digimainnsa taarbâš snimmõõǥǥid da jiõn. Seʹlvteʹǩed, koʹst snimmõõǥǥid vuäitt 
ooccâd. Mâʹst teâtt, vuäǯǯ-a snimmõõǥǥ leäʹmnned Interneeʹttest? A mõõn musiikk 
lij lååʹpp ââʹnned tuâǥǥast? Saǥstõõllâd raajjivuõiggâdvuõđin da tõi õõlǥtõõzzâst. 
Tobdstõõttâd raajjivuõiggâdvuõttpååđ aunnsa, koon lij lååvlaž ââʹnned jiijjâs tuâjain. Jiijjad 
miõllǩieʹssempääiʹǩest ääʹššest da staarjõõzzâst mainstummša suåʹppe puârast jiõčč 
valddum snimmõõǥǥ. Jõs snimmõõǥǥin kuâsttje oummu, âlgg muʹštted kõõččâd lååʹpp. 

	Noorrâd jiiʹjjed temma kuulli snimmõõǥǥid čuäjtõssân editâʹsttemohjjmest. Jiijjâs teeʹmest 
mainste karttčuäjtõõzz ool da mainstummuš ruâʹǩǩe pieʹǩǩen čuäjtõõzz. Čuäjtõõzz 
loppteeʹkstid lââʹzzte tuejjõõzz teâđaid: raajji nõmm da peiʹvvmieʹrr da snimmõõǥǥi da 
lââʹssteâđai kääiv. 

	Jiijjâs mainnsest vuäitt mainsted še kaart leʹbe video vieʹǩǩin leʹbe äʹrbbvuõđlaž diačuäjtõõzzin.  

Digimaainâs lij digitaalʼlânji rajjum maainâs, koʹst liâ kaart, 
teeʹkst da jiõn. Täi õhttummuš šâdd editâʹsttemprograammâst. 
Digimaainâs lij takainalla vuäʹniǩ, muäʹdd minuutt mettsaž 
čuäjtõs. Digimaainâs suåpp määŋgnallšem jiijjâs da aalmlaž 
teeʹmi čuäjtõõllmõʹšše. Raajjivuõiggâdvuõđin käunn teâđ 
ouddmiârkkân addrõõzzâst: tekijanoikeus.fi.

Tobdstõõđ še vueʹssvuuʹd Vaikktummuš da 
Mon media puuʹtʼteejen silttõõzz kovvõõzzid:  
uudetlukutaidot.fi/sms/medialookkamsilttos.

https://tekijanoikeus.fi
https://uudetlukutaidot.fi/sms/medialookkamsilttos

Ä lššai da teâđstõõlli vuõssklaasslaž tuʹtǩǩad da tobdstââtt mediapirrõõzzid 
da harjjtââll neävvai âânnmõõžž da tõin huõl âânnmõʹšše. Päärna sõddmen 
mediast lij ouddâl kõskksab sosiaallaž miârkktõs: media paarâst vieʹttje ääiʹj 

taaurõõžživuiʹm ouddmiârkkân digitaallaž siõrid siõreen.  Kuälmadklaasslaž määšš 
määŋgnallšem mediasiiʹsǩi paarâst da mättʼtââtt ooccâd mediast še teâđ. 

Kuuđadklaasslaž veälčč media-âânnmõõžžâst da ouddnummšest päʹrnn- da 
nuõrrvuõđ kõõskast. Ââʹǩǩpâjja vuäitt kuullâd raavâs haal leeʹd ââʹǩǩes “puärrsab”, mii 
vââjj kueʹstted päärna media âânnmõõžžâst. Verddsaž še vâjja raajjâd vuârddmõõžžid 
media-âânnmõʹšše. Media ââʹnnem paaldâst tõn jiijjâs puuʹtʼtummuš da čõõđtõs 
vueiʹtte älšmâʹtte, da maall väʹldde jiijjâs mediaidolin. 

Pukid vueʹllškooulniiʹǩǩid õhttad tarbb ââʹǩǩtääʹsslõʹžže ohjjummša määʹtǩest puõtt 
miõttlõs, staanjõs da pueʹrrvuäittmõõžž staaneei media-âânnmõõžž. Vaʹstteemnallšem 
mediatoʹnnʼjen ij šõõdd säʹttnalla. 

Tän vueʹzz ouddmiârkin harjjtâʹlle staanjõs da vaʹstteemnalla tåimmʼmõõžž 
medianeävvai paarâst da mediapirrõõzzin. Lââʹssen taʹrǩstâʹlle tõn, muʹvddem 
vaikktõõzz media-ââʹnnmest vueiʹtte leeʹd jiijjâs da järrsi pueʹrrvuäittmõʹšše. 
Vuârrvaikktõs verddsaivuiʹm lij kõskksaž vueʹss päärnai tåimmʼmõš media paarâst. 
Mättʼtâʹtte da ǩeärddee, muʹvddem lij järrsid äärvsteei da vuâmmšeei saaǥǥtummuš 
mediapirrõõzzin. 

Ouddmiârk liâ tuejjuum nuʹtt, što tõk stääʹne teeʹmi ǩiõttʼtõõllmõõžž jeeʹres 
mättaunnsin. Smiõttmõõžž da saǥstõõllmõõžž paaldâst ouddmiârkin äuʹǩǩee 
tåimmsaallažvuõđ. Ouddmiârk smeʹllkâʹstte ââʹnned määŋgpeällsaid õlmmeemnaaʹlid, 
mâʹt-a vaardlaž da kaartlaž õlmmõõžž de draama.

Tåimmʼmõš mediapirrõõzzin -väʹlddvuʹvdd nårrai vueʹssvuuʹdin Staanvuõtt, 
Vaʹstteemvuõtt, Pueʹrrvuäittmõš da Pueʹrr vuârrvaikktõs.

Tåimmʼmõs 
mediapirrõõzzâst

3

Staanvuõtt

Šiõǥǥ silttõs eeʹǩǩ-klaassin 1-2

Mättʼtõõtti teâtt, mõõzz lij vääžnai suejjeed jiõččlazvuõđâs da teâđeez. 
Mättʼtõõtti silttad mainsted, mâiʹd aaʹššid vuäitt da mâiʹd ij vueiʹt jueʹǩǩed 
neeʹttest. Mättʼtõõtti puätt teâđlõʹžžen teâđšeellmõõžžâst da tõʹst, što 
interneeʹttest vuäitt teivvad še pannvuâkksaid leʹbe lääʹjjteʹmes õhttvuõđid.

Mättʼtõõtti teâtt, mäʹhtt âlgg tåimmad, jõs vuäǯǯ neeʹttest ââʹššteʹmes saaǥǥid 
leʹbe õhttvuõđid jââkkas oummin. Mättʼtõõtti silttad jåårǥled staanjõõzz 
puärraz årra.

Mättʼtõõtti toobdâst karttohjjlmi ââʹǩǩraajid da teâtt, što ââʹǩǩraajj liâ še 
suåvldõõzzin da kääzzkõõzzin, mâʹt-a sosiaalʼla media kääzzkõõzzin. 
Mättʼtõõtti fiʹttai ââʹǩǩraaji miârkktõõzz da äärvast tõid mediasiiʹsǩid ââʹnnmen

Šiõǥǥ silttõs eeʹǩǩ-klaassin 3–6

Mättʼtõõtti teâtt staanvuõđ vaarrteeʹjin vueʹjjin da tuejjeeʹjin mediapirrõõzzin, 
mâʹt-a netti-identiteeʹtti ploottasvuõtt, vâjjeemsaakk da seksuaalʼlaž 
maazzlâsttmõš. Mättʼtõõtti teâtt, muʹvddem kuånstin jiijjâs staanvuõđ vuäitt 
oouʹdeed. 

Mättʼtõõtti tåbdd vääžnai jiõččlažvuõđsuejj vuâđđjuurdid. Mättʼtõõtti teâtt, 
muʹvddem kuånst jiijjâs teâđai da jiõččlažvuõđ suejjummša mediapirrõõzzin liâ.

Mättʼtõõtti teâtt, kooi vueʹssbieʹli peälla vuäitt jåårǥled škooulâst leʹbe škooul 
åålǥpeälnn, jõs teivv mediapirrõõzzin staanvuõđâs äʹštteeʹjid eettmõõžžid.

Mättʼtõõtti silttad nõõmted karttohjjlmi ââʹǩǩraajid da tõid kovveei 
siiʹskâžsymbolid. Mättʼtõõtti lij teâđlaž suåvldõõzzi da kääzzkõõzzi ââʹǩǩraajin. 
Mättʼtõõtti teâtt veäʹr, mõõzz ââʹǩǩraajid šiõttee da äärvast ââʹǩǩraajid.

Mättʼtõõtti fiʹttai taaurõskõskkvuõđi raajjâm vuârddmõõžžid da risttreeidaid 
ââʹǩǩraaji jääǩǩtummšest da väʹldd lokku tõn jiijjâs tåimmʼmõšstes.

Staanjõs saaǥǥtummuž
Media-âânnmõõžž määŋgpeällâʹsttem da jeeʹresnallšem mediapirrõõzzi arggpeivvsâʹsttem 
mättʼtõõttji lij pueʹrr pueʹtted teâđlõʹžžen tõʹst, što digitaalʼlain pirrõõzzin vuäitt teivvad 
pannvuâkksaž da lääʹjjteʹmes õhttvuõttvälddmõõžži da teâđai šeellmõõžž. Lij vääžnai harjjtõõllâd 
jiõččnažvuõđ da jiijjâs teâđai suejjummuš.

	Ǩiõttʼtõõllâd staanjõs saaggummuš mediast. Raajjâd näggtõõzzid, kook koʹlle staanjõʹsse 
media-âânnmõʹšše, ouddmiârkkân:   

	» Jiijjad nõmm da addrõs liâ personpuõttlaž teâđ.
	» Toobdteʹmes  nââmrest soittum teʹlfooʹne âlgg vaʹstted.
	» Peittsääʹn vuäitt peäggted pueʹrmõs taaurõʹšše.
	» Puk vuõrâsoummu neeʹttest liâ ååsklaž.

Lââʹss näggtõõzzid kaaunak addrõõzzâst: www.mll.fi/tehtavat/outoja-yhteydenottoja.

	Jieʹlled näggtõõzzid õõutsââʹjest čõõđ tåimmsaallânji. Maallân vuäitt ââʹnned ouddmiârkkân 
mädd-miâr-päärhåʹd-siõr idea, tâʹl mättʼtõõtti âʹlǧǧe liikkeed mieʹrruum vuuʹdin tõn mieʹldd, liâ-a 
sij näggtõõzzâst seämma avi jeeʹres miõl leʹbe mõõn-ne tõn kõõskâst.

	Jåʹttlõs siõr mâŋŋa åårsteʹǩed ǩiõttʼtõõllâd juõʹǩǩ näggtõõzz da saǥstõõllâd vaʹsttõõzzin. 
Vuõrâsoummu uʹvddem vuäʹpstõs da maacctõs lij ouddmiârk oʹnstõõvvâm čõõđtõõzzâst 
vuõss-sâjjsaž vääžnai.

https://www.mll.fi/tehtavat/outoja-yhteydenottoja

Pueʹrr vuârrvaikktõs 

Šiõǥǥ silttõs eeʹǩǩ-klaassin 1–2

Mättʼtõõtti silttad tobdsted tååbdeez da sieʹttõõllâd tõid saaǥǥeemvueʹjjin 
mediapirrõõzzin. 

Mättʼtõõtti fiʹttai saaǥǥeem vueʹsttvuârrlažvuõđ mediapirrõõzzin: jiijjâs 
saaǥǥummšin lij vaikktõs järrsi saaǥǥummša, tååbdaid da tåimmʼmõʹšše. 

Mättʼtõõtti teâtt, muʹvddem lij neeʹttest pueʹtti ǩeeuʹsummuš, mâʹt-a äʹrttlin 
meädda piijjmõš, snimmõõǥǥi da teâđai liâvvtummuš lååʹvvtää leʹbe ääʹššteʹmes 
jaaški mainstummuš järrsin. Mättʼtõõtti teâtt, što neeʹttest ij vuäǯǯ ǩeeuʹseed da 
mäʹhtt âlgg tåimmad ǥu ǩii-ne ǩeeuʹsad järrsid.

Mättʼtõõtti silttad ââʹnned medianeävvaid saaǥǥummša. 

Mättʼtõõtti fiʹttai, što jeeʹresnallšem vueʹjjid da pirrõõzzid,mâʹt-a škooul da pååđ-
äigga, koʹlle jeeʹresnallšem saaǥǥeemnääʹl da što saaǥǥeemnaaʹlin vuäitt suåppad 
õhttsõʹžže.

Šiõǥǥ silttõs eeʹǩǩ-klaassin 3–6

Mättʼtõõtti õlmmad jiiʹjjes vuâkksânji da vuâkka suåvlain naaʹlin jeeʹresnallšem 
mediapirrõõzzin. 

Mättʼtõõtti fiʹttai jiijjâs vaʹstteemvuõđ ǩeeuʹseem čõggmõõžžâst mediapirrõõzzin 
da tåimmai tõi mieʹldd.

Mättʼtõõtti silttad arvvlâʹstted jiijjâs vuârrvaikktõs- da saaǥǥeemtääideez 
mediapirrõõzzin da äuʹǩǩad vuäǯǯam maacctõõzz.

Pueʹres miõll saaǥǥ
Pueʹres miõll saaǥǥ. Määŋgain škooulâs altteeʹjin lij jiijjâs teʹlfon da tõn âʹnne še taaurõõžživuiʹm 
saaǥǥtummša. Saaǥǥtummuš mediapirrõõzzin, mâʹt-a še jeeʹres vuârrvaikktõs õõlǥat 
mättʼtõõttmõõžž. Mainsteʹǩed, muʹvddem lij pueʹrr muâđlaž vuârrvaikktõs, da mättʼtõõttâd, mäʹhtt 
seämma meärrõõzz kueʹsǩǩe medianeävv vieʹǩǩin šõddâm saaǥǥtummšest.

	Mainsteʹǩed, muʹvddem saaǥǥid lij hääʹsǩ vuäǯǯad. A muʹvddem saaǥǥin vuäitt pueʹtted 
hueʹnes miõl? Muʹvddem saaǥǥid ij leäkku suåvlaž vuõltteed? Mäʹhtt vuäitt tåimmad nuʹtt, 
što ni ǩii ij ǩiččlââʹst jiijjâs åålǥpeällsõʹžžen saaǥǥtemvueʹjjest? Saǥstõõllâd, kuäʹss saaǥǥâst 
vuäitt pueʹtted gåår nuʹtt tõn ǩeeʹrjteeja ǥu vuâsttavaʹlddja.  Mâiʹd vuäitt tuejjeed, jõs vuäǯǯ 
âʹǩǩed saaǥǥ? A mäʹhtt kannât tåimmad, jõs lij jiõčč vuõlttääm nääʹltem saaǥǥ? Mii räätkaid lij 
muâđzeeʹli da media vääʹltõõzzin vääʹltum saaǥǥtemvueʹjjest?

	Saǥstõõllâd jeeʹresnallšem vueʹjjin, mõõk taaurõõžživuiʹm saaǥǥteʹmmen vueiʹtte pueʹtted 
vuâstta. Tuejjeʹǩed ouddmiârkkvueʹjjin näggtõõzzid. Veäʹǩǩen vuäitt ââʹnned kaartid. 
Ouddmiârk vueiʹtte kuullâd saaǥǥi vuõltteem da tõi vaʹstteem leʹbe tõi kommentâʹsttem da 
jeeʹresnallšem siiʹsǩi mâʹt-a teeʹksti, kaarti leʹbe videoi juõkkmõʹšše. Vääžnai lij, što ouddmiârkin 
liâ pueʹr de hueʹn tåimmam-maall.	

	Jieʹlled näggtõõzzid čõõđ. Õlmmeʹǩed jiijjad vueiʹnelm näggtõõzzin kaaggeeʹl ruõʹpsses 
koort, jõs tåimmʼmõš lij puästtad leʹbe ruânn koort, jõs tåimmʼmõš tobddai pueʹrren da 
vuõiggsõʹžžen. Saǥstõõllâd, mäʹhtt ruõʹpsses koort vuäitči muʹtted ruânnan. 

	Tuejjeʹǩed klaʹsse saaǥǥtem-miârrõõzzid. Suåppad ouddmiârkkân, 
mäʹhtt saaǥǥteʹped ǩeʹnnvõssân, mäʹhtt räʹtǩǩveʹted 
puästfiʹttjõõzzid, mäʹhtt tååbdid õlmmeed saaǥǥin, de koon poodd 
saaǥǥid vuäitt vuõltteed. Miârrõõzzin vuäitt tuejjeed plakaatt, video 
leʹbe håʹt-ba ruõkkâd jiijjâs rap-käpplõõǥǥ.

Tobdstõõđ še vueʹssvuuʹdi Vaʹsteemvuõtt da 
Pueʹrrvueiʹttem silttõõzz kovvõõzzid:    
uudetlukutaidot.fi/sms/medialookkamsilttos.

https://uudetlukutaidot.fi/sms/medialookkamsilttos

Eeʹǩǩ-klaass 
7–9 

J eeʹresnallšem mediasiiʹsǩe liâ vääžnai vueʹss tääuʹjbi pââiškooulniiʹǩǩi 
jieʹllem. Mediaaʹje kuulli staarjõõttmõš, mâʹt-a siõrrmõš leʹbe sniimmʼmõš, 
media sosiaallaž âânnmõš da järrsi puuʹtʼtem siiʹsǩi âânnmõš lij arggpeiʹvv.  

Media taʹrjjad jeäʹlstõõzzid da esteettlaž ǩiččlâsttmõõžžid. Ääjtõõllaž siiʹsǩi 
ââʹnnem paaldâst määŋgas liâ älšmõõvvâm maaiʹlm ǩiâvvmõõžžin da käuʹnne 
teâđ media pääiʹǩ. Sosiaallaž media pohtt nuõr vuällamnalla ođđnallšem 
mediateeʹkstid. Mediasiiʹsǩi paarâst nuõr taarbâš neävvaid tõi tuʹlǩǩeem da 
arvvlâsttmõõžž staanân. 

Jeeʹresnallšem mediateeʹksti da tõi õõlǥtemvuâđai tobdstummuš, teâđ 
ååsklažvuõđ arvvlâsttmõš da media määŋgnallšem vaikktõõzzi fiʹttjummuš 
õõutoummu jieʹllmest de õhttsažkååʹddest koʹlle media kriittlaž taʹrǩstõõllâm 
tääidaid. Tuʹlǩǩõõzz tääid čiŋlmâʹvve tuʹtǩǩeeʹl čieʹppes da esteettlaž siiʹsǩid, 
mâʹt-a jieʹllikaart leʹbe siõrid. Mediatääid liâ pälggaz nuõr miõttlõʹžže šõddmõʹšše 
kõõskâst mediatõõvvâm kulttuur da õhttsažkååʹdd.  

Media tuʹlǩǩõs da arvvlâsttmõš -väʹlddvuuʹd vuâlla kuulli vueʹssvuuʹd Mediasiiʹsǩi 
tuʹlǩǩõs, Media vaikktõõzzin fiʹttjummuš, Media teâttkäivvan da Mon media 
õõʹnnʼjen. 

Media tuʹlǩǩõs 
da arvvlâsttmõš 

1

Tobdstõõđ še ođđ mediaeettmõõžži ǩiõttʼtõõllmõõžž 
staanân rajjum teâtt- da tuâjjaaunâsraiddu, 
Polkuja uusiin mediailmiöihin (Pälggaz ođđ 
mediaeettmõõžžid): mediataitokoulu.fi/ilmiot.

https://www.mediataitokoulu.fi/ilmiot

Media vaikktõõzzi 
fiʹttjummuš  

Šiõǥǥ silttõs eeʹǩǩ-klaassin 7-9

Mättʼtõõtti silttad smiõttad jeeʹresnallšem mediasiiʹsǩi da ääiʹjpoddsai 
mediakulttuur eettmõõžži vaikktõõzzid oummi da äʹrttli jorddmõʹšše da 
tåimmʼmmõʹšše. Mättʼtõõtti silttad uʹvdded mõõn-ne ouddmiârk. 

Mättʼtõõtti fiʹttai, što media vaiggâd õhttsažkååʹddest kulttuuʹre da aarvid vääʹlteeʹl 
miõlljuurdid, stereotypiaid da roolmaalid. Mättʼtõõtti silttad uʹvdded måkam-ne 
ouddmiârk. 

Mättʼtõõtti teâđast sosiaalʼla media luând vaikktem vuõllsen da teâtt tõn vaikktem 
kuånstid. 

Mättʼtõõtti fiʹttai jeeʹres mediai teäʹnʹjemlogiikk da tõn vaikktõõzz siiʹsǩõʹžže. 
Mättʼtõõtti toobdâst kaaupla da õlmmâz mediatåimmsueʹrj da sosiaalʼla media 
räätk tän vueiʹnnemkuuʹlmest. 

Mättʼtõõtti teâtt, mâiʹd miârkkšâʹvve sponsorâsttmõš da puuʹtʼtõs-šiõttõõllmõš 
mediasiiʹsǩin, da toobdâst kaaupla õhttsažtuâj peäggtummšid neʹttsiiʹsǩin.

Mättʼtõõtti vuâmmaš da arvvtââll mediai tåimmʼmõõžž õhttsažkååʹddest ǩiiččeeʹl 
ääiʹjpoddsaid eettmõõžžid da tõi ǩiõttʼtõõllmõõžž mediain. Mättʼtõõtti čuäʹjat tõid 
kollʼjeeʹjid vuâđđuum vuâmmšõõzzid. 

Mättʼtõõtti täʹrǩstââll vuäʹpsteeʹl mediasiiʹsǩid ooumažvuõiggâdvuõđi, mâʹt-a 
vueiʹnelm- da sääʹnnväʹlddvuõđ vueiʹnnemkuuʹlmest da arvvlâstt ouddmiârk vieʹǩǩin 
tõi teâuddjummuž. Mättʼtõõtti arvvlâstt media etiikk vaʹlljuum ouddmiârk pääiʹǩ.

Media da miõllkaart
Media rääjj, vääʹlat da âʹlnn ââʹn miõllkaartid jeeʹresnallšem teeʹmin da ooumažäʹrttlin. 
Täujjnõõvvmõõžž jiâ kuuitâǥ tuejjed vuõiggâdvuõđ aaʹšši määŋgnallašvuõʹtte. Mättʼtõõttjivuiʹm 
harjjtâʹlle mediasiiʹsǩi teâđlaž da kriittlaž lookkâmnääʹl. Tõn vieʹǩǩin tuejjee kueʹsttemnalla 
media vaʹlljõõzzid teeʹmin da vueʹjjin, čuäʹjted aaʹššid da smiõttâd mõõn-nalla puʹhtted ouʹdde 
nuuʹbbnallšem vueiʹnnemkuuʹlmid.

	Tuʹtǩǩeʹǩed ođđsid, koi teeʹmen liâ nuõr. Mâiʹd teeʹmid da vueiʹnnemkuuʹlmid mainnsin 
ǩiõttʼtâʹlle? Ǩeäid liâ saaǥǥtõõllâm, da kollai-a nuõri jiõnn? Mäʹhtt nuõrid čuäʹjte kaartin? 
Muʹvddem miõllkaart nuõrin vääʹltââvv da vaʹsttee-a tõk tuõđâsvuõđ?

	Tuejjeʹǩed analyys vuâđast muäʹdd stereotyypplaž personprofiil nuõrin, ǩeäid media kägg 
ouʹdde. Näkam vueiʹtte leeʹd ouddmiârkkân oʹnsteei, jeärbužooumaž leʹbe puõlvvõõǥǥâs 
eʹtǩǩeei. Muʹvddem nuõr čuäʹjtâʹlle da muʹvddmen suu pueʹttiäiʹǧǧ kuâsttai? Muʹvddem nuõr 
jiâ kueʹst ođđsin? Mäʹhtt nuõri jiõnn kuulči määŋgnallsõbân? Saǥstõõllâd, mâin nuõrid kuulli 
teeʹmin õõlǥči miõlsteed saaǥǥted da counnâd saǥstõõllmõš.

	Vueiʹttveʹted tuʹtǩǩee vaʹstteemnallšem naaʹlin še mõõn-ne jeeʹres ooumažäʹrttel leʹbe 
eettmõõžž.  Muʹvddem kaart media rääjj ouddmiârkkân mâʹst-ne ämmatäʹrttlest, 
meersažvuõđâst leʹbe åskldõõǥǥâst? Smiõttâd, mâiʹd õõutpeällsaž miõlljuurdin da fiʹttõõzzin 
vuäitt seuʹrrjed õõutioummi, äʹrttli da õhttsažkååʹdd vueiʹnnemkuuʹlmest. Taʹrǩstõõllâd še 
sosiaallaž media saaǥǥtummuš äʹrbbvuõđlaž media paaldâst da smiõttâd vueiʹnelm- da 
sääʹnnpååđvuõđ de eettlaž vueiʹnnemkuuʹlmid.

	Raajjâd ođđsa kommeʹntt leʹbe vueiʹnlma vaast, kååʹtt kovvad jiiʹjjed vueiʹnelm da väʹldd 
peäʹlest vuâkksânji da vuâđđeen.

Media teâttkäivvan

Šiõǥǥ silttõs eeʹǩǩ-klaassin 7-9

Mättʼtõõtti silttad ooccâd teâđ jeeʹres mediakääivain da täʹrǩstõõllâd 
teâđhaʹŋǩǩeemnaaʹlid kriittlânji. 

Mättʼtõõtti fiʹttai algoritmi tåimmʼmõõžž teâđooccmõõžžâst da teâđ 
vääʹltummšest mediast da silttad uʹvdded tõõzz kollʼjeeʹjid ouddmiârkid.

Mättʼtõõtti äärvast jeeʹresnallšem mediasiiʹsǩid teâttkäivvan da smeâtt 
vuâđđeen tõi ââʹnntemvuõđ da snäätnaivuõđ. 

Mättʼtõõtti silttad arvvlâʹstted mediasiiʹsǩe vääʹltem teâđ snäätnaivuõđ taʹrǩsteeʹl 
ouddmiârkkân raajji da čõõđtemõhttvuõđ, ââʹneeʹl jåårǥlõttum karttooccmõõzz 
de veʹrddeeʹl teâđ jeeʹres kääivaid da vuâđđteâđeez. 

Mättʼtõõtti fiʹttai, što vääʹlteei teâtt vuäitt leeʹd risttreeidast da što aaʹššid vueiʹtte 
leeʹd määŋgnallšem vueiʹnnemkuuʹlm. Mättʼtõõtti teâđast kriittla arvvtõõllmõõžž 
taarb. 

Mättʼtõõtti silttad kovveed måttmid ploottlõʹžže tiõttu kollʼjeeʹjid 
staanvuõttvueiʹnnemkuuʹlmid, mâʹt-a čorrujååʹđteei teâđ vaikktõõzzid 
tiõrvâsvuõttjeällmõʹšše leʹbe vueiʹnlmi polarisâsttmõʹšše õhttsažkååʹddest.

Mättʼtõõtti veeidad ǩiččlâsttmõõžžâs teâđ vääʹlteeʹjin mediasiiʹsǩin da 
tobdstââtt ouddmiârkkân dokumeeʹntid, artikkelid leʹbe sosiaalʼla media teâđ 
vääʹlteeʹjid siiʹskid.

Mättʼtõõtti tåbdd journalisttlai siiʹsǩi tåimmtemproseeʹss vuâđđjuurdid da 
hääʹmmad sosiaalʼla media siiʹsǩi räʹtkkjeeʹjid puuʹtʼtem naaʹlid. Mättʼtõõtti fiʹttai 
siiʹsǩi jeeʹresnallšem luând teâttkäivvan da šiõttlââvv kriittlânji sosiaalʼlõʹžžen 
leäʹvvneei tiõttu.

Ååsklaž avi åskkamnallšem teâtt?
Fakta da vueiʹnelm vueiʹtte hiâlpeld seäkkned neeʹttest. Mediasiiʹsǩe tävva oummi fiʹttõõzzid aaʹššin 
da mieʹrree tåimmʼmõõžž.  Siiʹsǩi tuʹlǩǩõʹsse da tõid reagâsttmõʹšše vaikkat siiʹsǩe jeärggummuš 
tuõđâsäʹššen leʹbe ǩeän-ne vueiʹnlmen. Pââiškooulâst harjjnâʹvve jeeʹres teʹksttšlaaji tobdstummša, 
jeeʹres mediain leävvneei teâđ kriittlaž taʹrǩstõõllmõʹšše da siiʹsǩi ååsklažvuõđ arvvlâsttmõʹšše.

	Saǥstõõllâd, mâʹst ååsklaž teâđ toobdâst. A mii tuejjad teâđast åskkamnallšem? Mâʹst 
teâttveʹted, ǩeäk leʹbe mõõk õhttsažtuâjjneeʹǩǩ liâ ååsklaž teâttkääiv?

	Taʹrǩstõõllâd õõlmlažneeʹǩǩ leʹbe vaikkteei neeʹttest jueʹǩǩem oođâs leʹbe siiʹsǩe.  

	» Mõõzz arvvlõddveʹted što son jueʹjji siiʹsǩe? Koozz leʹbe ǩeäid siiʹskâž põrgg vaikkted?

	» Mii alggveerǥlaž ođđsest leʹbe jeeʹres siiʹsǩest kuâđđai peäggteǩâni leʹbe poʹhtte-a tõõzz 
mõõn-ne lââʹzz? Måkam vueiʹnnemkuuʹlm jueʹǩǩi äjšmâtt väʹldded äšša?

	» Ǩii äuʹǩǩad, jõs teâtt leʹbe vueiʹnnemkuʹlmm leävvan õõudårra? A ǩeäzz tõʹst vuäitt leeʹd 
häiʹtt?

	» Ââʹn-a teâtt pääiʹǩes, da mõõn-nalla tõn vuäitči tuʹmmjed? Raajjâd taʹrǩstemliist, koon 
vieʹǩǩin teâđ da tõn kääiv ååsklažvuõđ vuäitt taʹrǩstõõllâd.

	Neeʹttest leävvan še puästt leʹbe ǩeâlstõõlʼlâž teâtt. Smiõttâd eettmõõžž seuʹrrjõõzzid 
õõutioummi da õhttsažkååʹdd vueiʹnnemkuuʹlmest. Taʹrǩstõõllâd ouddmiârkid 
misinformaatiast leʹbe disinformaatiast.

Misinformaatiain õõlǥte täättʼtää 
leävvneei puästt teâđ.

Disinformaatio ǥõs lij teâđlõʹžžen 
liâvtum puästʼtõttum, ǩeâlstõõlʼlâž leʹbe 
čorrujååʹđteei teâtt.

Tobdstõõđ še vueʹssvuuʹdi  
Mediasiiʹsǩi tuʹlǩǩõs da Mon media 
 õõʹnnʼjen silttõõzz kovvõõzzid: 
uudetlukutaidot.fi/sms/medialookkamsilttos.  

https://uudetlukutaidot.fi/sms/medialookkamsilttos

Media 
puuʹttummuš 

2

N uõr jiõččnõõvvmen suu media puuʹtʼtummšest vuäitt 
pueʹtted ääiʹjbuž õõlmlab. Nuõr ååcc še doom da taaurõõžži 
åålǥpeäʹlnn seännmõõžž da vueʹsttšääiǥ jiijjâs jorddmõõžžid, 

äärveez da identiteʹtte.

Sosiaallaž media lij nuõʹrre tyyplaž media puuʹtʼtem pirrõs. Nuõr vuäitt 
ouddmiârkkân väʹldded peäʹlest neʹttsaǥstõõllmõõžžid, vuässõõttâd 
sosiaallaž mediast ǩieʹrddjeeʹjid väʹǯǯlõõžžid da ǩiččlõddâd 
jeeʹresnallšem õlmmeemnaaʹlid ooccmen jiijjâs identiteeʹtt da jiõcces 
tyyplaž nääʹl õlmmeed jiijjâs. Raajteʹmes vueiʹtlvažvuõđ oudldâʹstte še 
vaʹstteemvuõđ. 

Mättʼtõõttji mediaõlmmõõzz reʹǧsmâʹtte äjšmâttʼteeʹl ǩiččlõddâd 
staanjõʹzzen jeeʹresnallšem siiʹsǩepuuʹtʼtem naaʹlid, kook raʹvvje 
čeäppadvuõđ, mättʼtõõttji jiijjâs õlmmeem jiõn da jiijjâs raavâsvuõđi 
kaunnmõõžž media puuʹtʼtummšest. Media mättje ââʹnned 
õinn määŋgpeällsõʹžžen jeeʹresnallšem õõlǥtõõzzid mâʹt-a 
õhttsažkååddlõʹžže vaikktummša da teâđ vääʹltummša.    

Mättʼtõõttjid äjšmâʹtte õõutsââʹjest raajjmõʹšše. Vaajtõõlli rooli pääiʹǩ 
mättʼtõõtti vuäǯǯa määŋgpeällsaid ǩiččlâsttmõõžžid mediapuuʹtʼtem 
jeeʹres peäʹlin da määʹttain da mättje hämmeed siiʹsǩe puuʹtʼtem 
ceâlaivuõđ. 

Media puuʹtʼtummuš -väʹlddvuʹvdd nårrai vueʹssvuuʹdin Čieʹppes 
õlmmõs, Vaikktummuš, Teâđ vääʹltummuš da Mon media puuʹtʼteejen.

Vaikktummuš 

Šiõǥǥ silttõs eeʹǩǩ-klaassin 7-9

Mättʼtõõtti vuâđđad vueiʹnlmeezz da čuäʹjat tõn vuâkksânji. Mättʼtõõtti 
silttad väʹldded vuâkksânji peäʹlest järrsi čuäʹjtem, še räʹtǩǩjeeʹjid 
vueiʹnlmid. Mättʼtõõtti harjjtââll argumentâsttmõõžž.

Mättʼtõõtti harjjan tuejjeed juurdid õlmmeei, peäʹlest vaʹlddi 
leʹbe vaikkteei mediasiiʹsǩe, mâʹt-a blogiteeʹkst, leʹbe plaanad 
vueʹsttǩeittaz leʹbe sosiaalʼla media kamppanj. 

Mättʼtõõtti silttad vaʹlljeed vaikktummša jeeʹresnallšem 
õlmmeem kuånstid da mediačuäjtõõzz ååʹblǩid 
ääʹššlažäʹrttel da čõõđtemvuâla lokku vääʹldeen.

Mättʼtõõtti reagâstt vueiʹlma raajeeʹl vasttõõzz leʹbe 
saǥsteeʹl peäʹlest vaʹlddi siiʹsǩe leʹbe neʹttođđâz

Vaikkteei someväʹǯǯlõõzz
Määŋg nuõr vieʹttje jiânnai ääiʹj sosiaallaž media paarâst. Tõt vuäitt eʹtǩǩeed ääjtõõzzid da 
jeäʹlstõõzzid, leša leeʹd še vaikktem areena. Sosiaallaž mediast vuäitt õlmmeed jiijjâs da 
vueiʹnlmeez da kaunnâd seämmanalla da jeeʹresnalla jurddjid. Harjjtâʹlle mättʼtõõttjivuiʹm 
sosiaallaž media pääiʹǩ šõddi vaikktummuš da vuäǯǯa neävvaid jiijjâs vaikktem kuånsttvaʹlljõʹšše. 
Someväʹǯǯlõõzz älšmâʹtte oouʹdeed aaʹššid õõutsââʹjest. Saǥstõõllâd, muʹvddem vaikkted põrǧǧi 
väʹǯǯlõõzzid teâttveʹted. Mâiʹd tõin liâ täävtõõllâm leʹbe õsttâm? Muʹvddem väʹǯǯlõõzz leävvne 
veiddsânji? Muʹvddem aaʹššin leʹbe muʹvddem äʹrttli paarâst someväʹǯǯlõs lij samai toiʹmmjeei 
vaikktem kuånstt?

	Plaaneʹǩed jiiʹjjed someväʹǯǯlõs. Tõt vuäitt kuullâd ouddmiârkkân mättʼtõõttikååʹdd 
tåimmʼmõʹšše leʹbe ääiʹjpoddsõʹžže õhttsažkååddlaž äšša. Plaaneʹǩed väʹǯǯlõʹzze 
kõskksažsaaǥǥ da argumeeʹntid. Mäʹhtt haaʹleʹped oummi jorddmõõžž da tåimmʼmõõžž 
muʹtted?

	Väʹǯǯlõõzz lij õõlǥtõs õsttâd vueiʹtlvummus mäŋggas. Mâiʹd hashtagid õõnčid da mõõzz? 
Håʹt väʹǯǯlõõzz ij čõõđât, smiõttâd, måkam media vuâlaž suåvči tõn čõõđtem diõtt da mäʹhtt 
vuâlaž vaikkat väʹǯǯlõõzz ååʹblka da siiskže.

	Muʹštted vaʹstteemvuõtt: mäʹhtt čõõđteʹčid väʹǯǯlõõzz staanjõʹzzen da järrsid neeuʹrteǩâni?

Mon media puuʹtteeʹjen   

Šiõǥǥ silttõs eeʹǩǩ-klaassin 7-9

Mättʼtõõtti nõõmat vuâđđeen jiõccses miõllšaid naaʹlid puuʹtʼted da čõõđted 
mediasiiʹsǩid da kaunnâd ǩiččlõddeen ođđ naaʹlid. 

Mättʼtõõtti silttad kovveed roolâs media puuʹtʼteeʹjen da toobdâst 
raʹvvesvuõđeez aaʹššin, koin haaʹlad ouddned.

Mättʼtõõtti hoʹhssai jeeʹresnallšem õhttvuõđid, koin vuäitt äuʹǩǩeed mediasiiʹsǩi 
puuʹtʼtem tääideez. 

Mättʼtõõtti arvvlâstt, muʹvddem pirrõõzzin da vuâllsin jiijjâs mediasiiʹsǩid vuäitči 
čõõđted. Mättʼtõõtti teâđast, što čõõđtõõzzid arvvlâʹstte da saaǥǥee määŋgin 
naaʹlin, da silttad kovveed mieʹrrmeäldlaid naaʹlid reagâʹstted.

Videotutoriaal 
Mediatääidain lij miârkktõs da tõin vuäitt veäʹǩǩted še järrsid. Videotutoriaal tuâjj lij vääʹlted video 
ååʹblǩest  teâđ da silttõõzz, kååʹtt tuejjeeʹjest jijstes lij juʹn teeʹmest. Tuejjeʹǩed mättʼtõõttjivuiʹm 
videotutoriaalid da  harjjtõõllâd smeʹllkõʹstti maacctõõzz ouddmõõžž järrsid tuejjeeʹjid.

	Sniimmâd jiiʹjjed videotutoriaalid leʹbe “life hackid” mättʼteei temma kuulli teeʹmin. Vueiʹttveʹted 
tuejjeed videoid še tiʹllʼjemtuâjjan nuõrbid mättʼtõõttjid leʹbe håʹt-ba peiʹvvpõʹrtte. Čuõvteʹǩed 
teeʹmm vueiʹtlvummus vuâkksânji  čuäʹjteeʹl videost, mäʹhtt mii-ne äʹšš âlgg tuejjeed. Jõs 
videost kueʹstte oummu, vuâmmšeʹǩed, što sniimmâmlååʹpp lij viõǥǥâst. Video jiâ vuäǯǯ še 
neeuʹrted ni ǩeän.

	Raajjâd videooʹje ǩiõttǩeeʹrjtõs. Smiõttâd, mäʹhtt čiõlǥteʹped ääʹšš ooumže, kååʹtt ij toobd 
teeʹmm. Plaaneʹǩed visuaallaž da auditiivlaž elemeeʹnti âânnmõõžž: måkam kuånstin 
lââʹzzteʹped video õsttâmvuõđ ouddmiârkkân jeeʹres aiccâmrääʹjtõõzzid vuäʹmsteei oummid 
juuʹrdeen? Noorrâd maacctõõzzid videoin kueiʹmsteed da tiʹllʼjeeʹjest. 

Videotutoriaal da ”life hacki” liâ vuäʹppõsvideo, koin vuäʹpste 
konkreettlânji, mäʹhtt mii-ne äʹšš âlgg tuejjeed. Tutoriaal vueiʹtte 
leeʹd veiddsab da määŋgmääʹttsab, ǥu eʹpet ”life hackin” čuõvte 
aarǥ hiâlpteei uʹccviiŋkid.

Tobdstõõđ še vueʹssvuuʹdi Čieʹppes õlmmõs da Teâđ 
vääʹltummuš silttõõzz kovvõõzzid: 
uudetlukutaidot.fi/sms/medialookkamsilttos. 

https://uudetlukutaidot.fi/sms/medialookkamsilttos

P ââiškooul lij nuõr jiõččnõõvvâm podd, da pââiškooulâkksaž taarbše 
vaalmâšvuõđid še oouʹdab jiõččnõõvvâm mediaââʹnnem staanân. Nuõr 
mediapirrõõzz veiddne sosiaallaž media paʹrre, da tõʹst vuäitt pueʹtted 

nuõʹrre miârkksallaž vueʹss aarǥ. Verddsai kaunnâm paaldâst sosiaallaž 
media taʹrjjad vueiʹtlvažvuõđ jiijjâs jorddmõõžži da tååbdai õlmmõʹsse da 
sueiʹmkrâʹsttemoolžid raajdõõtti identiteʹtte. 

Jiõččnab media âânnmõš õõlǥat še šõddi vaʹstteemvuõđ. Vaʹstteemvuõtt kool 
neeʹttest tåimmʼmõʹšše, saaǥǥtummša da siiʹsǩi âânnmõʹšše, leša še jiijjâs 
tääʹssteäddlaž media-aarǥ harjjtõõllmõʹšše. Nuõr jåudd mättʼtõõttâd media 
paarâst vaʹlljõõzzid, kook stääʹne jiijjâs pueʹrrvuäittmõõžž da staanvuõđ de 
väʹldded lokku järrsid neʹttõõʹnnʼjid. Vaʹsteemvuõđ vueiʹnnemkuuʹlm veeidee 
mediapirrõõzzin tåimmʼmõõžžâst media-ââʹnnem da medianeävvai eettlažvuõđ 
da ekolooglažvuõđ taʹrǩstõõllmõʹšše.

Vuârrvaikktemtääidaid harjjtâʹlle miõttlõs saaǥǥtemtoobdâlm raajjmõššân 
da seämma ääiʹj mättʼtâʹtte tobdsted hääitlaž tåimmamnääʹlid da 
saaǥǥtemeettmõõžžid neeʹttest. Jiijjâs vaʹstteemvuõđeez fiʹttjem paaldâst nuõri 
lij vääžnai tieʹtted, što suu staanân liâ õhttažtuâjjneeʹǩǩ, koi beälla vuäitt jåårǥled 
neeʹttest ouʹdde pueʹttem nääʹltem da akkeei vueʹjjin.

Tåimmʼmõš mediapirrõõzzin -väʹlddvuʹvdd nårrai vueʹssvuuʹdin Staanvuõtt, 
Vaʹstteemvuõtt, Pueʹrrvuäittmõš da Pueʹrr vuârrvaikktõs. 

Tåimmʼmõs 
mediapirrõõzzâst 

3

Vaʹstteemvuõtt 

Šiõǥǥ silttõs eeʹǩǩ-klaassin 7-9

Mättʼtõõtti silttad arvvlâʹstted jiijjâs čõõđtõõzzi vaikktõõzzid da seuʹrrjõõzzid. 

Mättʼtõõtti teâtt, što še mediapirrõõzzin puättam lääʹjjvuâstta tåimmʼmõš, 
mâʹt-a plaginâsttmõš, seksuaalʼlaž maazzlâsttmõš, identiteeʹttsuâlummuš, ciist 
neeuʹrtummuš leʹbe tuõđâš neʹttǩeeuʹsummuš, teâuʹdde reäkktummuš miârkid 
da što tõin liâ tõn meâldla seuʹrrjõõzz. 

Mättʼtõõtti fiʹttai vaʹstteemvuõđâs leeʹd vaarteǩâni järrsi staanvuõđ, 
vuõiggâdvuõđ da pueʹrrvueiʹttemvuõđ jiijjâs saaǥǥtummšines da 
tåimmʼmõõžžines mediapirrõõzzin. 

Mättʼtõõtti teâđâst medianeävvai da mediaâânnmõõžž illǩiõj hämmnummuž 
de medianeävvai puuʹttummša kollʼjeeʹjid vaʹstteem- da eetlažvuõtt 
vueiʹnnemkuuʹlmid.

Mättʼtõõtti tåbdd jiijjâs de järrsi raajjivuõiggâdvuõđid da silttad jääʹǩǩted tõid 
media õõʹnnʼjen da puuʹtteeʹjen. Mättʼtõõtti silttad raajjâd käivvmeärkkõõzzid.

Mättʼtõõtti lij teâđlaž måttmin digitaalʹlain kääzzkõõzzi määuslažvuõđâst 
da kuånstin čõõnted õõʹnnʼjid da väʹldded tõn vaʹstteemvuõttlânji vuâmmša 
mediapirrõõzzin tåimmjeʹmmen.

Media eettlânji da ekologlânji
Medianeävv da media-âânnmõš šõddee illjueʹlǧǧǩiõjj.  Neävvai raajjmõʹšše koʹlle nuʹtt eettlaž 
ǥu pirrõsjeäʹđ.  Vaʹstteemvuõttlaž media-âânnmõš miârkkšââvv še täi vueiʹnnemkuuʹlmi 
vuâmmšummus. Mättjed õõutsââʹjest kuånstid, koin vuäitt vaikkted jiijjâs media-ââʹnnem 
illjueʹlǧǧǩiõjje da tuejjeed eettlaž da pirrõõzz suejjeeʹjid vaʹlljõõzzid.

	Tobdstõõttâd medianeävvai da media-ââʹnnem illjueʹlǧǧǩiõʹjje kuulli tiõttu. Ooccâd artikkeeʹlid, 
koin ǩiõttʼtâʹlle medianeävvai illjueʹlǧǧǩiõj de valmštemaunnsi roggmõõžž da vueʹzzi valmštem 
tuâjj-jeälaid da pirrõskõõččmõõžžid.

	Laʹsǩǩeʹǩed jiiʹjjed media-âânnmõõžžâst šõddi energia-âânnmõõžž leʹbe tuʹtǩǩeʹǩed 
aalmlummsen vuõiggnuʹbbeemkääzzkõõzzi ââʹnnmest pueʹtti âânnmõõžž.

	Smiõttâd kuånstid, koin juõʹǩǩʼkaž vuäitt vaikkted media paarâst šõddi illjueʹlǧǧǩiõʹjje da 
tuejjeed eettlaž da pirrõõzz lokku vaʹlddi vaʹlljõõzzid ouddmiârkkân neävvaid haʹŋǩǩeʹmmen 
da jiijjâs media-âânnmõõžžâst. Kuäʹss ođđ neävv haʹŋǩǩummuš lij ääiʹjpoddsaž? A mäʹhtt 
tolkkneävvai vueʹzzid vuäitt piijjâd ǩiârddjed? Mâʹst eettlaž da ekolooglaž neävvmaall räʹtǩǩad? 
Noorrâd aiccmõõžžid mediačuäjtõõzz ååʹblka.

Pueʹrrvuäittmõš  

Šiõǥǥ silttõs eeʹǩǩ-klaassin 7-9

Mättʼtõõtti lij teâđlaž mediasiiʹsǩi da mediapirrõõzzin tåimmam psykolooglain, 
sosiaalʼlain da aarǥvaaldšeeʹjin vaikktõõzzin, mâʹt-a vaikktõõzzid identiteeʹtt 
raajõʹsse, varddkaʹrtte, miõll pueʹrvuäittmõʹšše de sosiaalʼlaid kõskkvuõđid, 
ääiʹjâânnmõʹšše da vueʹđđem meärra. 

Mättʼtõõtti teâtt, što jiijjâs media âânnmõõžž âlgg vueiʹtted vaaldšed. 
Mättʼtõõtti silttad raajjâd pueʹrrvueiʹttemvuõđâs staaneei vaʹlljõõzzid jiijjâs 
mediaâânnmõõžžâst.

Vaikktõõzz tuejjeei
Media vaikkat määŋgnalla. Media pääiʹǩ vuäǯǯum teâtt leʹbe 
vääʹlteei vueiʹnelm da ǩiččlâsttmõõžž vueiʹtte vaikkted jiijjad 
vaʹlljõõzzid da tuʹmmstõõǥǥid da ohjjeed tåimmʼmõõžž. Media 
vuäitt raajjâd še taarbteʹmes vuârddmõõžžid leʹbe teäddõõzzid 
jieʹllmest ouddmiârkkân haʹŋǩǩõõzzid, pååđääiʹj vieʹttjummša 
leʹbe ålggvuâkka da teâvõõttmõʹšše. Medialookkâmtaiddu 
kollai täidd juʹrdded kriittlânji da ravsmed jiijjâs jiõččnõõvvâm 
jorddmõõžžin da vaʹlljõõzzin de fiʹttjed še jiijjâs saaǥǥtem 
vaikktõõzz järrsid. Mättʼtõõttjivuiʹm tobdste, mäʹhtt mediasiiʹsǩe 
vueiʹtte vaikkted jiijjâs jorddmõʹšše da jälstõʹsse da taʹrǩstâʹlle 
media vaikktem kuånstid.

	Nõõmteʹǩed jiiʹjjed âkksaid toobdâs vaikkteeʹjid. Smiõttâd, 
mii sij čõõđtummšin lij miõllǩiddsaž. Mõõn-nalla seuʹrrjeei 
jeuʹǯǯe vaikkteeʹjid media paarâst leʹbe jeeʹres jieʹllem 
vuuʹdin?

	Smiõttâd, mäʹhtt sosiaallaž media seuʹrrjummuš vaikkat 
jiiʹjjed jorddmõõžžid, vaʹlljõõzzid da miõllǩieʹssempaaiʹǩid 
aarǥâst. Mäʹhtt vueiʹttveʹted jiõjj sosiaallaž media õõʹnnʼjen 
vaikkted järrsid õõʹnnʼjid? Muʹvddem saaǥǥtem kuånstid 
tobdsteʹped vaikkteei saaǥǥtõõzzin leʹbe suânnjõtti 
verddsažsaaǥǥtõõzzin?

	Kåittad jäälõõttâd somevaikkteei rooʹle da raajjâd vlogi. 
Muʹvddem aaʹššid haaʹleʹčid puʹhtted ouʹdde? Mâiʹd miõttlõs 
aaʹššid haaʹleʹčid vääʹlted seuʹrrjeeʹjid?

Tobdstõõđ še vueʹssvuuʹdi Staanvuõtt da  
Pueʹrr vuârrvaikktõs silttõõzz kovvõõzzid:  
uudetlukutaidot.fi/sms/medialookkamsilttos.

https://uudetlukutaidot.fi/sms/medialookkamsilttos




Ođđ lookkâmtääid staanân digipoodd 
mättʼtõõzzâst da šõddummšest
Mõõzz ođđ lookkâmtääid? Vuässadvuõtt da aktiivlaž vaikktummuš 
digitaalʼlaž mediakulttuurâst da programmõsttum pirrõõzzin oudldâʹstte 
määŋgnallšem tääidaid da silttõõzz. Täk tääid liâ juõʹǩǩʼkõʹžže kuulli 
meersažtääid. Tuʹtǩǩõõzz da seʹlvvtõõzz škooulmaaiʹlmest kuuitâǥ čuäʹjte, 
što mättʼtõõttji digitaalʼlaž tääidain da määŋglookkâmtääidain liâ šuur 
vaajtõõllmõõžž da vääʹn. Mättʼtõsvueʹjjin da uʹčteeʹli silttõõzzâst še liâ 
räätk. Pukin õõlǥči kuuitâǥ leeʹd tääʹssärvvsaž vueiʹtlvažvuõđ harjjtõõllâd da 
mättjed digitaalʼlaž maaiʹlmest taarbšem tääid.

Väʹlddkååddlaž Ođđ lookkâmtääid -oouʹdeemprograaʹmmin 
(2020–2023) õõudâsveʹǩǩe päärnai da nuõri medialookkâmtääid, 
programmâʹsttemsilttõõzz de digitaallaž silttõõzz da teâtt- da 
saaǥǥtemteknologiâst silttõõzz ouddpeâmmast vuõss- da vuâđđmättʼtõʹsse. 
Oouʹdeemprogramm täävtõssân lij õõutverddsažvuõđ raʹvvjummuš 
digitaalʼlaž tääidai mättʼtõõzzâst da mättjummšest. Programm lij teäggtam 
mättʼtõs- da kulttuurministeria, da tõt lij pieʹǩǩ veeidsab Vuõiggâdvuõtt 
mättjed -oouʹdeemprograamm (2020–2023). Meersaž audiovisuaalʼlaž 
instituutt vaʹsttad Medialookkâmtääid da programmâʹsttemsilttõõzz 
pieʹǩǩ ceâlaivuõđin da Mättʼtõshalltõs digitaallaž silttõõzz da teâtt- da 
saaǥǥtemteknolooglaž silttõõzz pieʹǩǩceâlaivuõđin.

Ouddpeâmmplaan da vuõss- da vuâđđmättʼtõõzz mättʼtemplaan 
raamm õõlǥte oouʹdeed päärnai da mättʼtõõttji medialookkâmtääidaid, 
programmâʹsttemsilttõõzz de digitaalʼlaž silttõõzz da teâtt- da 
saaǥǥtemteknolooglaž silttõõzz nuʹtt veeidasvuâllsõʹžžen ǥu mättjem vuuʹdid 
da mättaunnsid čõnnõõtti silttõssân. Juõʹǩǩka šõddeem- da mäʹttemtuâjast 
tuejjeei âlgg jiijjâs vueʹzzstes čõõđted mättplaanid da seämma ääiʹj täi 
tääidai ooudâsviikkmõõžž.

Ođđ lookkâmtääid -oouʹdeemprogramm tååimain stääʹne vuâkksaž 
šõddeem- da mättʼtemtuâj määŋgpeällsaž da vueʹǩǩes teâuddjummuž de 
pääiklaž plaani raajjmõõžž da systtemaatlaž õhttsa oouʹdeemtuâj. Tuâj 
staanân lij tuejjuum juõʹǩǩkõʹžže pååđai äuʹǩǩeemnalla åårrai tuärjjaunnâz. 
Tuärjjaunnâz käuʹnnje oouʹdeem programmneʹttseeidain addrõõzzâst:   
www.uudetlukutaidot.fi da www.uudetlukutaidot.fi/sms. Aunnsid čõõđte še  
AOE.fi-kääzzkõõzzâst.

https://www.uudetlukutaidot.fi
https://www.uudetlukutaidot.fi/sms
https://aoe.fi/#/etusivu


Mäʹhtt oouʹdeed juʹn vuâlla 3-ekksaž 
medialookkâmtääid? A mäʹhtt älšmâʹtted 

vueʹllškooulniiʹǩǩi mediasiiʹsǩe čieʹppes raajjmõʹšše? 
Mäʹhtt äjšmâʹtted pââiškooulniiʹǩǩid media da tõn 
eettmõõžži taʹrǩstõõllmõʹšše teâđstõõllânji leša 

kriittlânji? A mõõn-nalla smeʹllkâʹstted päärnaid da 
mättʼtõõttjid ââʹnned da puuʹtʼted media staanjõssân da 

vaʹstteemvuõttlânji? 

Vuäʹppõs jååʹđat medialookkâmtääid oouʹdummša 
ouddpeâmmast da vuõssmättʼtõõzzâst, eeʹǩǩ-klaassin 

1-6 da eeʹǩǩ-klaassin 7-9 vueʹjj ouddmiârki pääiʹǩ.

Lââʹssteâđaid da mäʹtǩǩjeäʹvvsid  
medialookkâmtääid pälggsid:   

www.uudetlukutaidot.fi  
da www.uudetlukutaidot.fi/sms

VUÄʹPPÕS OUDDPIÕMMU DA  
VUÕSS- DA VUÂĐĐMÄTTʼTÕSSE. 

Pälggaz  
medialookkâmtaiddu

http://www.uudetlukutaidot.fi
https://www.uudetlukutaidot.fi/sms

